
ЖЬЭКIЭМЫХЪУ 

Маринэщ.

МафIэсрэ  псыдзэрэ  уадэмыджэгу.
Лъэпкъ Iущыгъэ:

Мэкъуауэгъуэм и 24, 
махуэку

ТекIуэныгъэм и Парадыр 
щекIуэкIа махуэщ. 1945 
гъэм Москва и Утыку Плъы-
жьым ирикIуащ СССР-р 
Германием зэрытекIуам и 
щIыхькIэ къызэрагъэпэща 
парадыр.

Чуваш Республикэм и ма-
хуэщ

Азербайджаным ща-
гъэлъапIэ машинэ зыщI 
промышленностым и лэ-
жьакIуэхэм я махуэр

Шотландием и щхьэхуи-
тыныгъэм и махуэщ

1812 гъэм франджы им-
ператор Наполеон Бонапарт 
и армэр, Неман псыр къы-
зэпиупщIри, Урысей импе-
рием къизэрыгуащ - 1812 
гъэм екIуэкIа Хэку зауэ 
фIэщыгъэр иIэу ди тхыдэм 
хыхьа зэпэщIэтыныгъэш-
хуэм щIидзащ.

1930 гъэм радар Iэмэ-
псымэр япэу къагъэсэбэ-
пащ, уэгум ит кхъухьлъатэм 
зыпащIэн папщIэ. 

1934 гъэм Киев Украи -   
нэм и къалащхьэ хъуащ. 
Абы и пэкIэ а республикэм и 

щыхьэру щытар Харьковт.
1937 гъэм Республикэм и 

Советхэм я зи мычэзу съез-
дым къищтащ Къэбэрдей-
Балъкъэр АССР-м и япэ 
Конституцэр.

1941 гъэм къызэрагъэпэ-
щащ Совет хъыбарегъащIэ 
бюрор. Аращ фронтым 
щекIуэкIхэм цIыхубэр щы-
гъуазэ зыщIу щытар.

СССР-м и цIыхубэ артист-
кэ Ладынинэ Маринэ къы-
зэралъхурэ илъэси 113-рэ 
ирокъу.

Филологие щIэныгъэхэм    
я доктор, профессор, 
 ЩIДАА-м и академик, 
 УФ-ми АР-ми щIэныгъэхэм-
кIэ щIыхь зиIэ я лэжьакIуэ 
КIэрашэ Зейнаб къыщалъ-
хуа махуэщ.

Медицинэ щIэныгъэхэм я 
доктор, АКъУ-м и профес-
сор, УФ-м щIыхь зиIэ и 
 дохутыр АфIэунэ Алий и 
ныбжьыр илъэс 85-рэ 
 ирокъу.

Къэрал лэжьакIуэ, ре-
жиссёр, УФ-м, Абхъазым, 
КъБР-м гъуазджэхэмкIэ 
щIыхь зиIэ я лэжьакIуэ 
Фырэ Руслан къызэралъ-
хурэ илъэс 70 ирокъу.

Ди зэманым и футболист 
нэхъыфI дыдэхэм хабжэ, 
олимп чемпион, Аргенти-
нэм и командэ къыхэхам и 
капитан, Испанием и «Бар-

селона» клубым щыджэгу 
Месси Лионель и ныбжьыр 
илъэс 34-рэ ирокъу.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
уэфIу щыщытынущ. Хуабэр 
махуэм градус 30 - 31-рэ, 
жэщым градус 21 - 22-рэ 
щыхъунущ.

Мэкъуауэгъуэм и 25,
мэрем

Тенджызым щылажьэм и 
дунейпсо и махуэщ

УФ-м и Статистикэ Iэна-
тIэм и лэжьакIуэм и ма-
хуэщ

Словение, Хорватие рес-
публикэхэм я къэралы-
гъуэхэм я махуэщ. 1991 
гъэм ахэр Югославием къы-
гуэкIащ.

Славянхэм я зэныбжьэ-
гъугъэмрэ зэкъуэтыны-
гъэмрэ и махуэщ

1876 гъэм США-м щыщ 
бдзэжьеящэ Енсен Аль-
фред, дунейм щыяпэу, и 
 закъуэу кхъухькIэ Атлантикэ 
хым зэпрысыкIащ.

1946 гъэм СССР-р Футбо-
лымкIэ дунейпсо федера-
цэм хыхьащ.

1959 гъэм Совет Союзым 
щыяпэу Москва къыщызэ-
Iуахащ Америкэм и лъэпкъ 
выставкэр. Абы щагъэлъэ-

КъБР-м и Iэтащхьэ КIуэкIуэ Казбек 
иригъэкIуэкIащ Къэбэрдей-Балъкъэр 
Республикэр къызэрызэрагъэпэщрэ 
илъэси 100 зэрырикъур гъэлъэпIэным 
зыхуэгъэхьэзырынымрэ махуэшхуэм 
пыщIа гуфIэгъуэ дауэдапщэхэр егъэ-
кIуэкIынымкIэ къызэгъэпэщакIуэ ко-
митетым и зэIущIэр.

КIУЭКIУЭ Казбек зэгъэзэхуэ жыны-
гъэхэмрэ чэнджэщхэмрэ хилъхьащ ма-
хуэшхуэр зэрекIуэкIыну яубзыхуам. Абы 
жиIащ республикэм мы гъэм фокIадэм и 
1-м къыщыщIэдзауэ щекIуэкIыну Iуэху 
 нэхъыщхьэхэр Къэбэрдей-Балъкъэрыр 
илъэсищэ щрикъум ехьэлIауэ щытын 
зэрыхуейр. Iэтащхьэм абыкIэ жэуап 
зыхьхэм пщэрылъ ящищIащ махуэшхуэр 
зэрырагъэкIуэкIыну щIыкIэу нэхъ пасэу 
яубзыхуахэм хэплъэжыну икIи щIыгъу-
жыпхъэу къалъытэхэр тхьэмахуэм къри-

убыдэу къыхалъхьэну, ап хуэ дэуи  лэ-
жьакIуэ гупхэр а Iуэхухэм нэхъ жыджэру 
яужь итыну.

Iэтащхьэм къыхигъэщащ махуэшхуэ 
дауэдапщэхэм тэмэму зыхуэгъэхьэ зы-
рыным мыхьэнэшхуэ зэриIэр.

«ЩIыпIэхэр зэIузэпэщ щIыныр, со-
циаль нэ мыхьэнэ зиIэ объектыщIэхэр 
ухуэныр, ди лъэпкъхэм я щэнхабзэ 
 зэ мылIэужьыгъуэ къулейр нэсу къызэ-
щIэ зыубыдэну программэ зэхэлъхьэ-
ныр, республикэм щыпсэу дэтхэнэ зы -
ми дежкIэ купщIэшхуэ зыхэлъ дамы-
гъэхэр, хьэщIагъэ дахэр - мис ахэращ и 
лъабжьэу щытын хуейр республикэр 
лIэщIыгъуэ зэрырикъум теухуа ма-
хуэшхуэм», - къыхигъэщхьэхукIащ 
КIуэкIуэ Казбек.

КъБР-м и Iэтащхьэмрэ
Правительствэмрэ я пресс-IуэхущIапIэ.

Урысейм и нэгъуэщI щIыналъэхэм 
 къикIыурэ Налшык зыщызыгъэп-
сэхухэм я бжыгъэр кIуэ пэтми нэхъыбэ 
мэхъу. 

РЕСПУБЛИКЭМ и къалащхьэм иIэщ 
 санаторэрэ зыгъэпсэхупIэ зэмылIэужьы-
гъуэу тIощI хуэдизи, ахэр мы гъэмахуэм 
зэпэубыдащ. Абыхэм къахуеблэгъэнухэм 
нэхъ пасэу зрагъэтхащ, щхьэж щыхуей 
зэманым тещIыхьауэ. 

«Мыбдежым мыхьэнэ хэха иIэщ хамэ 
къэралхэм мы зэманым укIуэ зэрымы-
хъум, ауэ Iуэхур абы тещIыхьыпауи щыт-
къым. Иужьрей илъэсхэм ди респуб ли-
кэм лэжьыгъэшхуэ щекIуэкIащ ту ристхэр 
къыдэхьэхыным, ахэр я тын шыпIэкIэ, 
зыхуей-зыхуэныкъуэхэмкIэ къы зэгъэпэ-
щы ным хуэунэтIауэ. Ди аэропортым щIы-
налъэ куэдым къикI рейсхэр игъэзащIэ 
хъуащ, ди гъуэгухэр щIэгъэхуэбжьауэ 
зэрагъэпэщыж, щIэхэр яукъуэдий. А 
 псори хуощхьэпэ щIыналъэм и экономи-
кэм зегъэужьыным», - жиIащ КъБР-м 

 курортхэмрэ туризмэмкIэ и министр 
ЩоджэнцIыкIу Мурат.

Налшык хьэщIэхэр хьэщыкъ зэрищI -
хэм ящыщщ и хьэуа къабзэр, и псынэпс 
телъыджэхэр, и щIыуэпс дахащэр.

«Дэ цIыхухэр арэзы тщIын папщIэ 
тлъэкI къэдгъанэркъым. Псы хущхъуэ-
хэм кIэщ цIыхухэм дазэреIэзэр, къызэ-
рыгуэкI псы къэдмыгъэсэбэпу. Урысей 
Федерацэ псор къапщтэмэ, ди деж и за-
къуэщ азот-термальнэ, йодобром, серо-
водород псы хущхъуэ IэзэкIэхэр щыб-
гъуэтынур», - жеIэ псы хущхъуэхэмкIэ 
цIыхухэм еIэзэнымкIэ IуэхущIапIэм и 
унафэщI Къаскъул Владимир.

Къэбэрдей-Балъкъэрым и къалащхьэм 
зэуэ цIыху минихым зыщагъэпсэхуфы-
нущ, я узыншагъэр щызэфIагъэувэ жы-
фынущ. Апхуэдэуи хьэщIэхэр Гуэл 
щхъуан тIэхэм, Шэджэм псыкъелъэхэм, 
Iуащхьэмахуэ лъапэ яшэурэ зыщрагъэп-
лъыхь, я нэгу зыщрагъэужь.

КъБР-м и Iэтащхьэмрэ
Правительствэмрэ я пресс-IуэхущIапIэ.

КъБР-м и Парламентым 
и УнафэщI Егоровэ Татьянэ 
иджыблагъэ иригъэкIуэкIа 
зэIущIэм депутатхэр ще-
дэIуащ Къэбэрдей-Балъ-
къэр Республикэм и Пра-
вительствэр 2020 гъэм зэ-
лэжьахэм къри кIуам.

- 2020 гъэм коронавиру-
сым зиубгъун щIидзэри, ар 
къызэтедгъэувыIэн щхьэкIэ 
къэдгъэсэбэпа Iэмалхэр ди 
экономикэм гъэунэхуныгъэ 
хуэхъуащ, - жиIащ КъБР-м и 
Правительствэм и УнафэщI 
Мусуков Алий. - Нэхъыбэу а 
хьэлъэр зытехуар узын-
шагъэр хъу мэным и Iэна-
тIэрщ. Федеральнэ опера-
тивнэ шта бым ищIа уна-
фэхэм  тету, Къэбэрдей- 
Балъкъэрми и медицинэ 
IуэхущIапIи 9-р узыфэм пэ-
щIэтыным  тедгъэпсыхьащ, 
сымаджэ 1850-м ятещIы-
хьауэ. Сымаджэщхэм меди-
цинэ Iэмэ псымэ минрэ ны-
къуэрэ  къахуэтщэхун хуей 
 хъуащ, рентген зэращI, 
зэрагъэбауэ, узыфэр къы-
зэ рахутэ Iэмэ псымэхэри 
яхэту. Налшык къалэм и сы-
маджэщ №2-мрэ Прохлад-
нэ къалэм дэт район сыма-
джэщ нэхъыщхьэмрэ щыд-
гъэуващ компьютер то-
мографу 2. Апхуэдэуи 
гъуэ лъыпIэ 700-м нэбла-
гъэм етшэлIащ зэрагъэбауэ 
Iэмэпсымэхэр. Сы маджэщ-
хэр къы зыхуэ тын шэу лэ-
жьэн папщIэ, къэрал бю-
джетым къыхэкIыу къа-
гъэкIуащ сом меларди 2-рэ 
мелуан 800-м нэблагъэ. 
Сом мелуан 747-р республи-
кэм и мылъкум къыхэд-
гъэкIащ. КъБР-м и Iэтащ-
хьэм и унафэкIэ медици -
нэм и лэжьакIуэхэм я 
 улахуэм мазэ къэс яхущIыд-
гъуащ: дохутырхэм - сом 
мин 50, ику ит лэжьакIуэхэм 
- сом мин 30, IэщIагъэлI нэ-
хъы щIэхэм - сом мин 25-рэ.

2020 гъэм республикэм 
автомобиль 77-рэ къыхуа-
щэхуащ, 28-р «ДэIэпы-
къуэгъу псынщIэ» маши -
нэу. Медицинэ лэжьакIуэ -
хэр зэрагъэгушхуэ ахъшэу я 
улахуэм щIагъуар псори 
зэхэту сом зы мелардрэ 
 мелуан 600-м щIигъуащ. 
Абы щыщу  республикэ бюд-
жетым къыхагъэкIар сом 
 мелуан  537-рэ мэхъу.

Мусуковыр щхьэхуэу къы-
теувыIащ 2020 гъэм къри-
убыдэу цIыхухэм ягъуэта 
дэIэпыкъуныгъэхэр зыхуэ-
дэм. Абы зэрыжиIамкIэ, 
рес публикэм и цIыху мин 
320-м мазэ къэс сабий 
ахъшэу, субсидиеу, компен-
сацэу иратар псори зэхэту 
сом мелард 15,5-м щIегъу. 
Апхуэдэуи лэжьапIэншэхэм 
мазэм хуэзэу хухах ахъшэм 
хуэди 7-кIэ хагъэхъуащ икIи 
а Iуэхум сом меларди 2-м 
щIигъу текIуэдащ. Къэб-
гъэлъагъуэмэ, цIыхухэм зэ-
радэIэпыкъуа лIэужьы гъуэ 
псоми сом мелард 17 къы-
зэщIиубыдащ. 

- Коронавирусым зыщиуб-
гъуа лъэхъэнэм республи-
кэм и экономикэр емыхуэ-
хын щхьэкIэ, КъБР-м и Опе-
ративнэ штабым къигъэ-
сэбэпа Iэмалхэм ящыщщ 
хьэрычэт Iуэху мыинымрэ 
курытымрэ защIэгъэкъуэ-
ныр. Къапщтэмэ, 2020 гъэм 
зи Iуэхур нэхъ дэхуэхахэм 
субсидие етыным и закъуэ 

Урысей гвардием Къэбэрдей-Балъ-
къэрым щиIэ управленэм иригъэкIуэкI 
«Фэеплъым и хъумакIуэ» къэралпсо ак-
цэм къриубыдэу, Май щIыналъэм 
иджы благъэ щекIуэкIащ Хэку зауэш-
хуэм хэта, хъыбарыншэу кIуэдауэ къа-
лъытэхэм ящыщ совет зауэлIищым я 
къупщхьэлъапщхьэ къагъуэтыжахэр 
щIэлъхьэжыным епха Iуэхухэр. Ахэр 
зэфIагъэкIащ апхуэдэ къэлъыхъуэны-
гъэхэр езыгъэкIуэкI «Кавказ гъу-
напкъэ» гупым хэтхэм. 

МАЙ щIыналъэм хиубыдэ Красная 
 Полянэ къутырым и Iэшэлъашэхэм щы-
щIалъхьэжащ зауэлIхэр. Тхыдэм къы-
зэрыхэщыжымкIэ, 1942 гъэм и фокIадэм 
и 29-м а щIыпIэм зэзауэ гуащIэхэр ще-
кIуэкIащ. Кавказ Ищхъэрэм и фронтхэм 
къадза 392-нэ фочгъауэ дивизэр хэтащ 
Шэрэджыпсым и Iуфэхэм деж щыIа зэ-
хэуэхэм. Апхуэдэу а илъэс дыдэм и жэп-
уэгъуэм и 1-м Красная Полянэ жылэм 
 зауэ хьэлъэхэр щыIащ. Абы хэкIуэдащ ди 
совет сэлэтхэм ящыщ куэд. 

- Ди жагъуэ зэрыхъущи, ТекIуэныгъэ 
Иныр Хэку зауэшхуэм къыщытхуэзыхьа 
ди совет зауэлIхэм ящыщ куэдым я цIэ-
унэцIэхэр тщIэркъым - ахэр хъыбарын-
шэу кIуэдащ. АтIэми, дэ хьэкъыу тпхы-

кIауэ зы дощIэ: абыхэм ящыщ дэтхэнэми 
хуэфащэщ ЛIыхъужькIэ уеджэну, - жиIащ 
пэкIум къыщыпсэлъа, Урысей гвардием 
КъБР-м щиIэ управленэм и унафэщIым и 
къуэдзэ, полицэм и майор Лыкъуэжь 
 Маринэ. - Мамырыгъэ къытхуэзыхьа а за-
уэлIхэм я фэеплъыр хъумэныр, абыхэм 
ятеухуа хъыбархэр къыдэкIуэтей щIэблэм 
яхуэтIуэтэжу дыкъекIуэкIыныр дэ, нэ-
хъыжьхэм, ди къалэнщи, ар зэрыд-
гъэзэщIэным жэуаплыныгъэ тхэлъу дыб-
гъэдэвгъэхьэ. Нобэ зи хьэдэ къупщхьэ 
пщIэ хуэтщIу щIэтлъхьэжахэми я псэр 
тыншыжауэ Тхьэм къыщIигъэкI. 

ХэкIуэдахэм пщIэ лъагэ зэрыхуа щIыр 
къагъэлъагъуэу, щIыхь къэрэгъу лыр иу-
выкIауэ щыту, екIуэкIащ Iуэхур. Кхъа-
щхьэхэм фочхэр щхьэщагъэукIащ. Иужь-
кIэ зауэлIхэм я фэеплъым дакъикъэкIэ 
хуэщыгъуащ зэхыхьэм кърихьэлIа псо -
ри. 

Апхуэдэ къэлъыхъуэныгъэ лэжьы-
гъэхэм ноби пащэ «Кавказ гъунапкъэ» 
гупым хэтхэм. Хэку зауэшхуэм хэкIуэда 
псоми я кхъащхьэ ягъуэтыжауэ Тхьэм ди-
гъэлъагъу. Жылагъуэм зэи щремы-
гъупщэ ТекIуэныгъэ къытхуэзыхьа дэт-
хэнэ сэлэтми и цIэр. 

КЪАРДЭН Маритэ.

КIУЭКIУЭ Казбек: «ФокIадэм и 1-м 
къыщыщIэдзауэ екIуэкIыну Iуэху нэхъыщхьэ 

псори Къэбэрдей-Балъкъэрыр илъэсищэ 
щрикъум ехьэлIауэ щытын хуейщ»

КIуэ  пэтми  нэхъыбэ  мэхъу

Жыжьэ - гъунэгъу

ЗауэлIым и щIыхьыр

ЗэфIагъэкIар  къапщытэж

сом мелуан 255-м нэблагъэ 
текIуэдащ, - жиIащ Мусуко-
вым. - Апхуэдэуи хьэры чэ-
ты щIэхэм бэджэндыпщIэ-
хэмкIэ хуэгъэкIуатэ яIэным, 
налогхэр яхуэгъэмэщIэ -
ным, щхьэщатыкIхэр нэхъ 
мащIэу щIыхуэ къратыным 
теухуауэ лэжьыгъэ едгъэ-
кIуэкIащ. Апхуэдэ Iэмалхэм 
сыт къыдитар жыф Iэмэ, 
шэч хэмылъу, ди экономи-
кэр зэпIэзэрыту къэ нэныр 
зэрытхузэ фIэ кIарщ. Пса-
лъэм къыдэкIуэу, 2020 гъэм 
щIыналъэм  къилэжьыфа 
псор сом меларди 180-м 
щIигъуащ. Промышленнос-
тым къы щIигъэкIами бжы-
гъэфIхэр къигъэлъэ гъуащ: 
хьэпшыпу къыщIагъэкIамрэ 
Iуэхутхьэбзэу зэ фIахамрэ 
сом мелард 45,8-рэ хуозэ. 
Республикэм и  мэкъумэш 
IэнатIэм пэрытхэм къа-
лэжьащ сом ме -лард 61-м 
щIигъу (иужь рей илъэ-
сипщIым ар нэхъыбэ ды-
дэщ). Къапщтэмэ, мэкъу-
мэш IэнатIэм епхахэм суб-
сидиеу сом меларди 2,5-рэ 
яIэрыхьащ. Инвестицэхэр 
сом мелард 49,8-рэ хъуащ. 
Къыхэгъэщыпхъэщ, нэгъа-
бэ инвес тицэмкIэ Iуэху хэр 
езыгъэ фIэкIуа щIыналъэ 
40-м Къэбэрдей- Балъ къэ-
рыр зэрахэхуар. 

Мусуков Алий дыщIи-
гъуащ коронавирусым зы-
щиубгъуа лъэхъэнэм сатум 
къыпэкIуэр процент 67-м 
нэс зэрехуэхар. Ещанэ 
 мазищым къыщыщIэдзауэ 
абы зыкъиIэтыжу хуежьа 
щхьэкIэ, 2019 гъэм яIа 
 ехъу лIэныгъэм щIрагъэ-
гъуфакъым икIи сом ме-
ларди 134-рэ хъуауэ аращ. 

Социальнэ Iуэхухэм еп-
хауэ лажьэ цIыхухэм я ула-
хуэр зэраубзыхуам къыщы-
теувыIэм, КъБР-м и Прави-
тельствэм и УнафэщIым 
къы хигъэщащ абы зэры-
хагъахъуэ хабзэм хуэдэу зэ-
рекIуэкIар - мазэм ику иту 
рес публикэм къыщахьыр 
сом 29899-рэ  хъуащ, 2019 

гъэм нэхърэ проценти 
 8,9-кIэ нэхъыбэу. Мусуко-
вым къыхигъэщащ лэжьа-
пIэншэхэм я бжыгъэм зан-
щIэу зэрыхэхъуар, IэнатIэкIэ 
къызэзыгъэпэщ IуэхущIа-
пIэхэм я учётым 2021 гъэм 
щIышылэм и 1-м ирихьэлIэу 
цIыху мин 70-м щIигъу Iу-
тащ (ар хуэди 10-кIэ нэ-
хъыбэщ ипэ ита илъэсым 
щыIам нэхърэ).

- Нэгъабэ гугъуехь нэ-
хъыбэ хэтахэм ящыщщ ту-
ризмэр. 2020 гъэм и япэ 
илъэс ныкъуэм республи-
кэм зыгъэпсэхуа кIуэ къа-
кIуэ хэм я бжыгъэр хуэдитI-
кIэ ехуэхауэ щытащ, ауэ 
илъэ сым и кIэм щы ты кIэр 
тIэкIу нэхъыфI хъужащ, - 
жиIащ къэпсэлъам. - 2021 
гъэм и япэ мазищым и кIэм 
республикэм къэкIуам и 
бжыгъэр цIыху мин 240-м 
щIигъуащ, ар процент 70-кIэ 
 нэхъыбэщ нэгъабэ и апхуэ-
дэ пIалъэм диIам нэхърэ.

Мусуковым дыщIигъуащ 
къэралым иджыри зы 
лъэпкъ проектыщIэ, туриз-
мэмрэ хьэщIэщхэмрэ зе-
гъэужьыным теухуауэ, 
 къы зэрыщыхалъхьар. Къэ-
бэр дей-Балъкъэрми игъэ-
хьэ зырын хуейщ абы хи-
гъэхуэну проектхэр.

Республикэм и бюджетым 
и гугъу щищIым, Прави-
тельствэм и УнафэщIым 
къыхигъэщащ 2020 гъэм 
 хэхъуэр сом мелард 55,7-рэ 
зэрыхъуар. 2019 гъэм еб-
гъапщэмэ, ар процент 
 35,2-кIэ нэхъыбэщ. Апхуэ-
дэуи къэ рал щIыхуэр сом 
мелуан 720-кIэ ягъэмэщIащ. 
2020 гъэм лъэпкъ проект -
хэр гъэзэщIэным сом ме-
ларди 8-м щIигъу хухахащ: 
сом  меларди 6,6-р феде-
ральнэ ахъшэу, сом мелард 
1,3-р республикэм ейуэ, сом 
мел уани 105-р щIыпIэ бюд-
жетым щыщу. 2021 гъэм 
лъэпкъ проектхэр ягъэзэ-
щIэ ным сом меларди 7,3-рэ 
тра гъэкIуэдэнущ, абы 
иджы ри дыщIагъуну я гу-

гъэщ, федеральнэ суб-
сидие къызэрыратым елъы-
тауэ. 

Депутатхэм упщIэ зыб-
жанэкIэ зыхуагъэзащ 
 КъБР-м и Правительствэм и 
УнафэщIым. КъБР-м и 
 Парламентым Егъэджэ ны-
гъэмкIэ, щIэныгъэмрэ щIа-
лэгъуалэм я IуэхухэмкIэ и 
комитетым хэт Пщыбий 
Светланэ щIэупщIащ са бий 
зеиншэхэмрэ адэ-анэм я 
нэIэм щIэмытхэмрэ унэкIэ 
къызэрызэрагъэпэщым пы-
щIа гугъуехьхэм, 2020 гъэм 
а Iуэхум тещIыхьауэ щыта 
мылъкур псори къыщIа-
мыгъэсэбэпам. Мусуковым 
жиIащ 2019 гъэ пщIондэ 
абы хухах ахъшэр, къэра-
лым къаритри республикэм 
ейри, проценти 100-кIэ 
 къагъэсэбэпу зэрыщытар, 
къэбгъэлъагъуэмэ, иужьрей 
илъэс зыбжанэм къриу-
быдэу цIыху 500-м нэбла-
гъэм унэ зэрыратар. 

- Нэгъабэ ди Iуэхухэр зэб-
лэуащ, къызэдгъэпэща аук-
ционитхури емыкIуэкIауэ 
къы зэралъытам къыхэкIыу 
(заявкэ зэрыщымыIам те-
щIыхьауэ), - жиIащ Мусу-
ковым. - Законодательствэм 
ипкъ иткIэ сабий зеин шэ-
хэмрэ адэ-анэм я нэIэ щIэ-
мытхэмрэ ират фэтэрыр 
 метр зэбгъузэнатIэ 33-рэ 
 хъун хуейщи, апхуэдэхэр 
 гъуэтыгъуейщ. Къи щынэ-
мыщIауэ, унэщIэхэр зыу-
хуэхэм фэтэрыр ныкъуэщIу 
зэращэми гугъуехь дыхе-
гъэт, сыту жыпIэмэ ахэр 
зыхуей псомкIи къызэгъэпэ-
щауэ щытыпхъэщ. А щхьэу-
сыгъуэхэм къыхэкIыу нэгъа-
бэ къытхуэмыгъэсэбэпа 
ахъшэр республикэм и 
 бюджетым хэтлъхьэжащ. 
Мы гъэм ди мурадщ ныб-
жьыщIи 150-м унэ еттыну. 
Апхуэдэуи чэзум хэт псо ри 
2024 гъэ пщIондэ унэкIэ 
къызэрызэдгъэ пэ щы нур 
къы щыгъэлъэгъуа уэ про-
граммэ хэха дгъэ хьэзырри, 
УФ-м ФинансхэмкIэ и ми-

нистерствэм едгъэхьащ.
Зи гугъу ящI Iуэхум и хэ-

кIыпIэхэми къытеувыIащ 
Мусуковыр. Абы зэ рыжи-
IамкIэ, законодатель ствэм 
зэхъуэкIыныгъэ хэр игъуэ-
тын хуейуэ УФ-м и Къэрал 
Думэм къызэригъэувар 
абы хэм ящыщщ. Псалъэм 
папщIэ, депутатхэм къы-
халъхьэ зы унэм щыщу 
 сабий зеиншэхэм ират 
 хъуну фэтэрхэм я бжыгъэр 
процент 25-м къыщыщIэ-
дзауэ процент 50-м нэ-
гъэсын зэрыхуейр. Къи-
щынэ мы щIауэ, унэ ира-
мыту, ар езыхэм къызэ-
ращэхужыну сер тифика-
тыр ирату ящIын ри яфIэ-
къабылщ. 

КъБР-м и Парламентым 
ЕгъэджэныгъэмкIэ, щIэны-
гъэмрэ щIалэгъуалэм я 
IуэхухэмкIэ и комитетым и 
унафэщI Емуз Нинэ къы-
хигъэщащ блэкIа лIэщIы-
гъуэм икухэм республикэм 
щау хуауэ щыта школ зыб-
жанэ зэгъэпэщыжын зэ-
рыхуейр. 

Мусуковым жиIащ а 
Iуэхум программэ щхьэ-
хуэкIэ зэрелэжьыр икIи 
школ 96-рэ абы зэрыхэхуар. 
«Дэтхэнэми сом мелуан 40 - 
50 хуэдиз текIуэдэнущ. 
 Программэр езыр тещIы-
хьащ сом меларди 4-м. 
 Щапхъэ къэсхьынщи, нэ-
гъабэ сом мелуани 100 те-
кIуэдауэ зэдгъэпэщыжащ 
Май къалэмрэ Гундэлэн 
 къуажэмрэ я школхэр. Мы 
гъэм ди мурадщ еджапIищ 
зэдгъэпэщыжыну - Дзэлы-
къуэкъуажэ, Малкэ, Шэ-
рэдж Ищхъэрэ жылэхэм 
дэтхэр» - дыщIигъуащ къэп-
сэлъам.

КъБР-м и Парламентым 
ЛэжьыгъэмкIэ, социальнэ 
политикэмрэ узыншагъэр 
хъумэнымкIэ и комитетым и 
унафэщIым и къуэдзэ Без-
годькэ Владимир щIэуп-
щIащ бюджет IэнатIэ Iутхэм 
я улахуэм зэрыхагъахъуэ 
щIыкIэм. КъБР-м и Прави-
тельствэм и УнафэщIым 
жиIащ илъэс къэс процен-
тищ-плIыкIэ улахуэм зэры-
хагъахъуэр, ауэ ар мащIэу 
къызэрилъытэр. «Щыты-
кIэм зихъуэжын щхьэкIэ 
нэхъ къапщIэу хэгъэхъуэн 
хуейщ процент бжыгъэм.  
Ар щытхузэфIэкIынур ула-
хуэр зэрат щIыкIэм зэ-
хъуэкIыныгъэ хэтлъхьэмэщ. 
Проценти 10-кIэ хэбгъа -
хъуэу къапщтэми (ауэ абыи 
арэзы укъищIыпэркъым), 
сом меларди 2 дыхуеи -
нущ», - къыхигъэщащ Му-
суковым.

Егоровэ Татьянэ Мусуков 
Алий фIыщIэ хуищIащ 
 КъБР-м и Правительствэм и 
лэжьыгъэр купщIафIэу къы-
зэрызэщIикъуэжам щхьэ-
кIэ.

ЗэIущIэм къыщащтащ 
«Адыгэ псалъэ», «Заман» 
газетхэм я редактор нэ-
хъыщхьэхэу ХьэфIыцIэ Му-
хьэмэдрэ Аттаев Жэмалрэ 
я къулыкъур ящхьэ щы хы-
ным теухуа унафэри.

БАГЪЭТЫР Луизэ.

гъуащ США-м щащIа мэкъу-
мэш машинэхэр, авто-
мобилхэр, унагъуэм къы-
щагъэсэбэп техникэхэр, 
Iэмэ псымэхэр, апхуэдэуи 
щы гъынхэр, къабзагъэм 
ехьэ лIауэ къагъэсэбэпхэр, 
цIыхубзхэм зэрызагъэдахэ 
напэщыхуэ хуэдэхэр. Тхьэ-
махуитIым къриубыдэу а 
выставкэм яфIэтелъыджэу 
еплъат цIыху мелуанитIым 
нэблагъэ. 

1987 гъэм КПСС-м и ЦК-м 
и Пленумым унафэ къыща-
щтащ къэралым экономикэ 
зэхъуэкIыныгъэхэр щегъэ-
кIуэкIыным теухуауэ.

Театрымрэ киномрэ я ак-
тёр, егъэджакIуэ, УФ-м и 
цIыхубэ артист Филозов 
Альберт къызэралъхурэ 
илъэс 84-рэ ирокъу.

Экономикэ щIэныгъэхэм я 
доктор, Тимирязевым и цIэр 
зезыхьэ академием и про-
фессор, КъШР-мрэ 
 КъБР-мрэ щIэныгъэмкIэ 
щIыхь зиIэ я лэжьакIуэ 
Агырбэ Юрэ и ныбжьыр 
илъэс 82-рэ ирокъу.

Адыгей усакIуэ, журналист 
Нэхей Руслан и ныбжьыр 
илъэс 80 ирокъу.

Психологие щIэныгъэхэм 
я доктор, КъБКъУ-м и про-
фессор, жылагъуэ лэ жьа-
кIуэ Хъурей Леоренэ къы-
щалъхуа махуэщ.

Экономикэ щIэныгъэхэм я 
доктор, КъБКъМУ-м и про-
фессор, МАИ-м и академик 
Къэсей Борис и ныбжьыр 
илъэс 76-рэ ирокъу.

Журналист, политикэ щIэ-
ныгъэхэм я доктор, «Волго-
град-ТРВ» ГТРК-м и уна-
фэщI, УФ-м щэнхабзэмкIэ 
щIыхь зиIэ и лэжьакIуэ КIэ-
рашэ Аслъэнбэч и ныб-
жьыр илъэс 73-рэ ирокъу.

Урысей шахматист, ду-
нейм и чемпион, дунейпсо 
гроссмейстер Крамник 
Владимир и ныбжьыр 
илъэс 46-рэ ирокъу.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
уэфIу щыщытынущ. Хуабэр 
махуэм градус 30 - 31-рэ, 
жэщым градус 21 - 22-рэ 
щыхъунущ.

КъБР-м  щыIэ  МВД-м

Илъэс  80  дэкIами…

Гъэмахуэ-2021

 Ди щIыналъэм щолIалIэ са-
бийхэм я гъэмахуэ зыгъэп-
сэхугъуэр гъэщIэгъуэну, 
гукъи нэжу ирахьэкIыным. Ап-
хуэ дэу Урысейпсо цIыхубэ 
 фронтым (ОНФ) Къэбэр дей-
Балъкъэрым щиIэ къудамэм 
хэт щIалэгъуалэм жэрдэм 
ящIащ «ДыгъафIэ къалэм» 
зыщызыгъэпсэху сабийхэмрэ 
ныбжьыщIэхэмрэ КъБР-м и 
Макъамэ театрым зыщра-
гъэплъыхьыну. 

ГЪЭМАХУЭ лагерым щыIэ са-
бийхэм ящыщу гъуазджэм ди-
хьэххэр гъусэ ящIри, ОНФ-м хэт-
хэр хьэщIапIэ яхуэкIуащ Макъа-
мэ театрым, Iупхъуэ къуагъым 
щекIуэкI гъащIэм щыгъуазэ зы-
хуащIын, артистхэр нэхъ гъунэ-
гъуу зрагъэцIыхун мурадкIэ. Ап-
хуэдэ Iэмал махуэ къэс къы-
зэрыкъуэмыкIыр къэплъытэмэ, 
«Art energy» (аращ гъуазджэм 
дихьэх сабийхэр зыхэт гупжьейм 

Мы махуэхэм ди къэралым и щIына-
лъэ псоми ягу къыщагъэкIыж 1941 - 
1945 гъэхэм екIуэкIа Хэку зауэшхуэм и 
япэ махуэр. Абы теухуа фэеплъ пэкIухэр 
щызэхэтащ ди республикэми. 

НАЛШЫК и къалэ паркым ит «ЩIыхьым 
и мафIэ мыужьыхым» деж илъэс къэс, 
хабзэ хъуауэ, щызэхуос цIыху куэд. Мы 
гъэми мэкъуауэгъуэм и 22-м сыхьэти 4-м 
абдеж щыпагъэнащ зауэ щIыхьымрэ 
фэеплъымрэ я шэху уэздыгъэхэр. Фэ-
еплъ махуэм епха Iуэхугъуэхэр паркым 
къыщызэрагъэпэщащ КъБР-м Егъэ джэ-
ныгъэмкIэ, щIэныгъэмрэ щIалэгъуалэм я 
IуэхухэмкIэ и министерствэм и IэщIа-
гъэлIхэм я жэрдэмкIэ. 

Махуэм мащIэу зиужьа нэужь, пэкIум 
къыхыхьащ къалащхьэм и унафэщIхэр, 
абы щылажьэ IуэхущIапIэхэм, щызэхэт 
жылагъуэ зэгухьэныгъэхэм я лIыкIуэхэр. 
Апхуэдэхэт Налшык къалэ администра-
цэм и Iэтащхьэ Ахъуэхъу Таймураз, 
 КъБР-м и Ветеранхэм я советым и тхьэ-
мадэ Шыхъуэбахъуэ Мухьэмэд, Нал-
шык къалэм и ветеранхэм я зэгухьэны-
гъэм и пашэ Абдуллаев Мустэфа, УФ-м и 
МЧС-м КъБР-м щиIэ IэнатIэм и IэщIа-
гъэлIхэр, «Армие ныбжьыщIэ» зэгухьэны-
гъэм хэтхэр, нэгъуэщIхэри. 

- Нобэрей махуэр ди къэралым и тхыдэм 
IэгупIэ фIыцIэу къыхэнахэм ящыщщ. 
Илъэс 80 ипэкIэ нобэ хуэдэ гъэмахуэ 
пщэдджыжьым Совет Союзым и цIыхухэр 
къыщIэушауэ щытащ хъыбар гуауэм: фа-
шист Германием ди хэкум кърищIылIат 
лъырэ нэпскIэ гъэнщIа зауэ гущIэгъуншэ, 
- жаIащ пэкIум къыщыпсэлъахэм. - Нобэ 
дигу къыдогъэкIыж а мафIае илъэсхэм 
зи гъащIэр ихьа, ТекIуэныгъэ иным зи 
псэр щIэзыта ди хэкуэгъу цIыху мелуан-
хэр. Абыхэм яхэтщ къэрал щхьэхуиты-
гъэм щIэзэууэ зи псэр зауэ губгъуэм 
щызытахэри, зэзауэ гуащIэхэм яужь хъы-
барыншэу кIуэдахэри, фронтым и щIы-
багъкIэ щагъэв бэлыхьхэм, мэжэщIалIа-
гъэм ихьахэри… Дахуэарэзыщ, дунеягъэ-
кIэ къэмыхъуапсэу я псэр тыншыжауэ 
Тхьэм къыщIигъэкI. 

ЗэIущIэм хэтахэм, къалэ унафэщIхэр я 
пашэу, удз гъэгъахэр тралъхьащ МафIэ 
мыужьых фэеплъым. Абдежым къекIуэ-
лIат КъБКъУ-м и медколледжым и сту-
дентхэр, университетым и егъэджакIуэрэ 

Иджыпсту къэпхутэжыну 
гугъущ агроном ныбжьы-
щIэм щхьэкIэ мып хуэдэу 
жызыIауэ щыта уна фэщI 
жыжьаплъэр: «Суфян губ-
зыгъэщ икIи гумызагъэ-
щи, лэжьакIуэшхуэ къыхэ-
кIынущ». 

КУРЫТ школыр къэзыуха 
Шыгъэлыгъуэ Суфян, еджа-
пIэ нэхъыщхьэ щIэтIысхьэн 
мурад иIэу, «уэ фIыуэ уеджа-
уэ зэхэсхащи, еплIанэ бри-
гадэм учетчикыу тхуэув» - 
колхоз уна фэщIым къы-
щыж риIэм, лэжьыгъэ зэ пэу-
быдам апхуэдэ куэдрэ 
къэхъур тэкъыми, «хьэуэ» 
къы  химыгъэкIыу, арэзы 
 хъуащ. А щIыкIэм тету Су-
фян и гъащIэм зыкъы щы-
зэридзэкIым, лажьэурэ, за-
очнэу еджэным триухуащ. 

Учётчикыу щыщыта илъэс-
хэр аращ абы колхоз 
унафэщIхэм гу къыщылъа-
тар. Абы къыхэкIыуи, Шы-
гъэлыгъуэр 4-нэ мэкъумэш 
бригадэм унафэщIу ягъэкIу-
ащ. ЗдагъэкIуар, районым 
хьэщIэ къа кIуэмэ, «фшэ 
«Красная Кабарда» кол-
хозым щыIэ еплIанэ бри-
гадэм» хужаIэу, ягъэлъа-
гъуэу здрагъэблагъэ гуп па-
шэт. Ар зы илъэсым нэхърэ 
къыкIэлъыкIуэм нэхъ лъэщ 
 хъурт, ефIакIуэрт. Абы хэт-
хэр псоми щапхъэ яхуэхъуу 
лажьэрт, къэкIыгъэ къытра-
хым и куэдагъымкIи я цIэр 
жыжьэ Iуат. Апхуэдэу илъэс 
куэд щIауэ екIуэкIырт.

Бригадэм хэтхэм я гугъу 
хьэщIэхэм щахуищIкIэ, Су-
фян и гуапэу зытеп сэ лъы-
хьыр гъавэ бэв къэзыгъэкI 
механизаторхэрат. Еп лIанэ 
бри гадэр къызэзыгъэпэща-
ри, зэ къуэт зыщIари пред-
седателу лажьэ Къылъшы-
къуэ Изэтрэ агроном 
 нэхъыщхьэ Мэлыхъуэ Сэфу-
динрэ зэрыарар къы хи-
гъэщырт. Ауэ абы хэм еуп-
щIамэ, мырат Суфян теуху-
ауэ я жэуапыр: «Шыгъэлы-
гъуэм удэлэжьэну тыншщ, 
узыщыгугъ хъун унафэщIщ, 
щIыр фIыуэ  елъагъу, цIыху-
хэр хуэ арэзыщ, къызэ-
гъэпэща кIуэшхуэщ». Дэт-
хэнэ зы уна фэщIри зэры-
гушхуэ хъун щытхъу псалъэт 
ахэр. 

КъБКъУ-м щIэтIысхьэу 
агроном IэщIагъэр зригъэ-
гъуэта иужькIи, «фи щхьэ 
зэрыхьщ, сэ гугъу сехьу 
 седжащ, фэри феджэ», 
жиIэу зыкъыфIэщIыжа-
къым. Еджа пIэ нэхъыщхьэ 
щIэ  тIысхьэну зызыгъэ хьэ-
зырхэми, щIэтIысхьауэ еджэ 
и лэжьэгъухэми сыт и лъэны-
къуэкIи ядэIэпыкъуащ, за-
щIигъэкъуащ. 

Губгъуэм

Арыкъ къуажэм пэмы-
жыжьэу бжьэпэм тет губ-
гъуэ унэр апхуэдизкIэ дау-
щын шэщи, зэхэпхыр бжэ-
Iупэм фIэлъ уэздыгъэ нэхум 
епщIа цIывхэм я зэщIэвууэ 
макъыр аращ. Нэху щымэ, 
къапэщыт лэжьыгъэ гугъур 
зыхащIэу, жьыуэ гъуэлъыжа 
механизаторхэр жей IэфIым 
хэтщ. «Мэжей» батэкъутэр 
зыгъэшу махуэ псом сабэр 
зышхыу хьэсэм хэта трактор-
хэри. 

Зэманыр къосри, механи-
заторхэр кIыфI зэхэту къы-
зэщIэушауэ, лэ жьы гъэм 
зыхуагъэхьэзыр. ЯщIэж 
абы хэм тракторхэр «ягъа-
шхэу», нэхут хьэху щыхъум 
хьэсэм хыхьэн зэрыхуейр. 
Бригадэм и унафэщI Суфя-
ни лэжьапIэм къыкIэрыхуа-
къым, къэсащ механизатор-
хэм зыщаужь зэманым.

- ФеужьэрэкI-феужьэрэкI, 
ды гъуасэ рей хьэсэр нобэ 
сэн дымыухмэ, дыкъикIыну-
къым, - егъэпIащIэ Суфян 
щIалэхэр.

«Нива» трактор лъэщхэр, 
жыласэ машинэхэр зы кIэ-
рыщIахэр хьэсэм хыхьащ. 
МакIуэ ахэр лъэрыхьу, 
зэбгъу рыту, лэжьыгъэм 
хуэхьэзыру. Суфян абыхэм 
якIэ лъып лъу рэ гуп сысэу 
щытщ, и гур зэгъарэ адэкIэ 
ищIэнур иубзыхуу… 

Зи гъащIэр щIым 
елэжьыным, дэтхэнэ зы ма-
хуэ лэ жьыгъэри махуитI-
щыуэ къэплъытэ хъу нум те-
зыухуа Суфян сыту пIэрэт 
абы тезыгъэгушхуар, гу-
хэхъуэ къезытар? Ды-
щэпсым хуэдэу дыгъэм 
пэцIу нартыху самэшхуэм, 
шко лакIуэу щIыхьэху щашам 
ищIа лэжьыгъэм и гур 
хэхъуэу  щеплъар армырауэ 
пIэрэт «щIы узыр» къыщеуэ-
лIар?

 
ЦIыхур псэуху,

и мурадхэм
заузэщI 

Сыту фIыт лэжьыгъэ псо-
ри цIыхум теухуауэ щытамэ. 
Куэдрэ къыщыхъу щы Iэщ ду-
нейр хъийм икIыу лэжьа-
кIуэхэм къащыпэув.

… Бригадэм и лэжьыгъэ 
псори зы мардэм тету, 
 фIагъ хэлъу зэфIагъэкIри, 
гъавэ бэвыр зи нэщэнэ нар-
тыху цIыкIухэр «къалъху-
ри», я щхьэр къыхагъэжат. 
Ауэ дэнэт, напIэ зыпIэм 
 дунейм зыкъызэIищIэри 
зиублэ рэкIащ. Уэшхри, 
уэри, жьапщэ ри зэхэ-
зэрыхьыжащи, нэплъэгъуэ 
къуитыркъым. А жэщым 
механизаторхэр дэнэ къэ-
на, зы лэжьакIуэ жеяуэ 
къыщIэкIынукъым. Нэху 
къызэ рекIыу псори губ-
гъуэм зэрыхьащ. Зыуэ 
жыпIэмэ, апхуэдэ дунейм 
иужькIэ, къэкIыгъэ зы-
зыужьа куэ дым я щхьэр 
щIым нэсыжат, зэфIи-
щIыкIахэри мащIэтэкъым, 
псым «итхьэлахэри» щыIэт. 
ЩIым иримыщIа щыIэтэ-
къым: зэхиутат, зэхипщэ-
жат, зэхэжыхьат…

- Ди лэжьыгъэр хэкIуэ-
дащ, сыт иджы тщIэнур, Су-
фян? - еупщIащ зи гур 
иджыри къимыхьэжа, зэхэ-
фыщIа хъуа губгъуэшхуэр 
иджыри зи  нэгу щIэту 
гупсысэ куум хэт щIалэм ме-
ханизаторхэр. 

- ДеIэзэнущ щIым, - жиIащ 
Суфян, - тлъэкIынущ ар дэ 
къэдгъэп сэужын, нэхъ гугъу 
дехьыну аркъудейуэ аращ 
абы щхьэкIэ. 

Иджыт Шыгъэлыгъуэм 
къыщыгурыIуар хэщIыны-
гъэу щыIэм и инагъыр. Гек-
тарищэм нэблагъэ хьэсэм 
зыри щыплъагъужыртэ-
къым. Зы махуэ ипэкIэ мыбы 
хэтахэм, бэвыгъэу къытра-
хынум иригушхуэу щы та хэм 
иджыпсту я гум хьэлъэу 
 телъыр зыхуэдизыр къыпхуэ-
щIэнтэкъым. 

Суфян и гупсысэмрэ и 
щыты кIэмрэ адрейхэми 
фIыуэ къагурыIуэрт икIи 
езыхэми хэпщIыкIыу къап-
кърыхьэрт. 

- ЗэрыжыпIам хуэдэу, тет-
сэжыным яужь дихьэнщ, нэ-
гъуэщI хэкIыпIэ диIэкъым, 
тлъэкI къэдгъэнэнкъым, 
щIы хуэ зытедгъахуэу деса-
къым, ауэ къытлъыкъуэкIам 
ди гур игъэузащ, - жаIэрт 
 мэкъумэшыщIэхэм… 

Бригадирым
и чэнджэщыр

щхьэпэт

 Тхьэмахуэ зытIу хуэдиз 
 нэхъ дэ мыкIыу, хозяйствэм 
хузэфIэкIащ уэл банэш-
хуэмрэ уэмрэ щIым тридза 
«уIэгъэр» ягъэхъужын. Су-
фян мэкъумэшыщIэхэм я 
 гъусэу губ гъуэм, жэщ-махуэ 
имыIэу, итащ, ядэIэпы-
къуащ, ядэлэжьащ, къэкIы-
гъэхэм аргуэру зыкъа-
ужьыжыху. Гъэ псом гугъу 
зыщIрагъэхьар илъэ сым и 
кIэм къэнэхуэжащ.

ИужькIэ, гурыфIыгъуэу, 
саугъэт пэлъытэу, нартыху 
бэв - гектарым хуэзэу цент-
нер 75-рэ - къытрахащ. 
 Адрей къэкIыгъэхэми уагъэ-
гуфIэрт: сэхураныр зы гек-
тарым - центнер 25-м, гуэ-
дзым - цен т нер 35-м, хьэм - 
центнер 25-м щыщIигъурт.

«Чэнджащэ щыуэркъым» 
жаIэ игъа щIэми. Суфян 
япэщIыкIэ механизаторхэм, 
трактористхэм ечэнджэ-
щырти, иужькIэ унафэ 
ищIырт. Арауэ къыщIэкIынут 
гупым зы щIе зыгъэх щIа-
хэмытыр, я гур лэжьыгъэм 
щIыхуитхьэщIыкIар. Абы 
щы хьэт тохъуэ бригадэм 
щыла жьэхэм къулыкъукIэ 
ягъэкIуэта куэд, саугъэт 
 зратахэр къазэрыхэкIар. 
Лъэкъу що Ильяс, илъэс 
куэдкIэ бригадирым и къуэ-
дзэу лажьэурэ а гупым и уна-
фэщI хъужам, къыхуагъэфэ-
щащ Лэжьыгъэ Бэракъ 
Плъыжь орденыр. СССР-м и 
Совет Нэхъыщхьэм и депу-
тату хахауэ щытащ бригадэм 
и механизатору щыта Вын-
дыжь Арсен. Абыхэм я ехъу-
лIэныгъэм, шэч хэмылъу, и 
гуащIэ хилъхьащ Шыгъэлы-
гъуэм.

Гупым и Iуэхур ефIакIуэ 
зэпытт, фIым я фIыжт, кол-
хозым пашэныгъэр щиIыгът, 
район зэхыхьэхэм я Iупэм 
 телът абы и лэжьакIуэхэм я 
цIэхэр. Илъэс къэс гъавэ бэв 
къе хъулIэрт, уеблэмэ нар-
тыхуу гектарым къытрахауэ 
щытащ центнер 80, гуэдзым 
- центнер 40, хьэм - 25-рэ.

Шыгъэлыгъуэр лэжьы-
гъэм пэлъэ щырт икIи ар 
фIыуэ илъагъурт. Абы уна-
фэщIым хэлъын хуей къару-
ри, гупсысэ куури, къызэ-
гъэпэщакIуэ Iэзагъри - псо-
ри бгъэдэлът. Бригадэр зы 
илъэсым нэхъ рэ къыкIэ-
лъыкIуэм нэхъ къулей, нэхъ 
лъэщ хъууэ екIуэкIырт.

Колхозым ищIа фер-
мэщIэм щIаубыдат пшэ ру 
ягъашхэу ятыну зыхуамурад, 

IэщIэ выщIэ швиц лъэпкъыу 
120-рэ. Шыгъэлыгъуэм и 
пщэм далъ хьащ ари, и 
лэжьыгъэ нэхъыщхьэм къы-
дэкIуэу, здихьыну. Былым-
хэм я хьэлъагъыр килогра-
мм 350 - 400-м нагъэсурэ, 
колхозым лымкIэ пла ныр 
щIигъуу игъэзэщIауэ щы-
тащ. 

ЩIым гурэ псэкIэ 
бгъэдэту, ехъулIэныгъэфI 
зыIэрызыгъэ хьэф Суфян, 
нэхъыбэж зэрылъэкIынум 
шэч къытрамыхьэу, кол-
хозым и агроном нэ-
хъыщхьэу ягъэуващ. Зэ ры-
жаIэу, зыщымыгъуазэ-
тэкъым ар зыпэрыувар, ауэ 
къыгурыIуэрт лэжьыгъэ 
мытыншыр дагъуэншэу гъэ-
зэ щIэн, дзыхьыр гъэпэжын 
зэрыхуейр. 

Бригадитхум щIыуэ гектар 
7549-рэ зэрахьэрт. Абы щы-
щу гъавэ зытрасэ вапIэр гек-
тар 6040-рэ хъурт. Апхуэдиз 
щIыр зыхуей хуэбгъазэу, 
 хъер къыпыпхыным гугъуе-
хьу хэлъыр къызыгурыIуэр 
ар зезыхьэ лэ жьакIуэхэр 
арат.

«Гъатхэ махуэ гъэ егъа-
шхэ» жиIащ псалъэжьым. 
ЩIым телэжьыхьым и деж-
кIэ зы махуэри Iэджэ и уасэт. 
Суфян и лэжьыгъэм кIыфI-
зэхэту щIидзэрт, кIыфI 
 хъуауи иухырт, шхэгъуэ куэд 
щыблигъэкIыр нэхъыбэу. 
Инженер нэхъыщхьи, жыла-
пхъэр зи пщэ дэлъ агрономи 
щыIэ пэтми, сыт хуэдэ 
зэхуэмыхъу, зэфIэ мыхьэ 
губгъуэ лэжьыгъэм къыщы-
къуэкIми, «Псын щIэу Суфян 
фыкъеджэ», - жаIэрт колхоз 
унафэщIхэм. 

Апхуэдэт абы и лэжьыгъэр 
махуэ къэскIэ… Къи-
гъуэтырт, къищэхурт, къи-
хъуэжырт, къыдихырт Су-
фян пкъыгъуэ гъуэтыгъуей-
хэр, жылапхъэ нэхъыфI 
 зэ пэубыдахэр, «ар си Iуэху-
къым, си къалэнкъым» жи-
мыIэу, нэхъ псынщIэу зэ-
рызэфIэ кIынми яужь итт. 

Ди республикэм итакъым 
«Красная Кабарда» кол-
хозым зыIэригъэхьа ехъулIэ-
ныгъэхэм хуэдэ зиIа. А псом 
къыдэкIуэуи, а хозяйствэр 
ди щIыналъэм япэ дыдэу 
мелуанырыбжэ щыхъуауэ 
щытащ. Апхуэдэ зэфIэкIым 
колхозыр нэсыным зи пщIэн-
тIэпс куэду хэзылъхьахэм 
ящыщщ абы и унафэщIу а 
лъэхъэнэм лэжьа Мэлыхъуэ 
ФуIэд, мыдрейуи, Шыгъэ-
лыгъуэ Мухьэмэд, РСФСР-м 

студенту Хэку зауэшхуэм хэкIуэдахэм 
 хуагъэува фэеплъу КъБКъУ-м и пщIан-
тIэм дэтым деж щыпагъэна шэху уэзды-
гъэрэ удз гъэгъахэмрэ яIыгъыу.

Паркым щекIуэкIа республикэпсо Iуэху-
хэм хэта нэужь, КъБКъУ-м и егъэ-
джакIуэхэмрэ студентхэмрэ университе-
тым къагъэзэжащ икIи фэеплъ пэкIум 
щыпащащ еджапIэм и пщIантIэм. Ар 
къызэIуихащ университетым и ректорым 
и къалэнхэр зыгъэзащIэ Алътуд Юрэ. 

- Фашист Германием 1941 гъэм къы-
дищIылIауэ щыта зауэр илъэси 4-кIэ 
екIуэкIащ. Абы ихьащ цIыху мелуан 27-м 
щIигъум я гъащIэр. Абыхэм ящыщу цIыху 
мин 40-р Къэбэрдей-Балъкъэрым щыщт, 
- къыхигъэщащ Алътудым и къэпсэлъэны-
гъэм. – Ди университетым и егъэ-
джакIуэрэ студенту цIыхуи 144-рэ хэкIуэ-
дащ Хэку зауэшхуэм. Абыхэм я фэеп-
лъым зы дакъикъэкIэ дахуэвгъэщыгъуэ. 

Абдеж къыщыпсэлъахэм ящыщщ 
 КъБКъУ-м и ветеранхэм я зэгухьэныгъэм 
и тхьэмадэ Шурдым Хьэсэн, Абдуллаев 
Мустэфа, КъБКъУ-м и проректор Гъу-
кIэпщокъуэ Мурат сымэ, нэгъуэщIхэри. 

Сыхьэт 14-м зэIущIэм щыпащащ уни-
верситетым ЩэнхабзэмкIэ и центрым, 
Темыркъан Хьэту и цIэр зезыхьэм. Абы 
щекIуэкIа литературэ-макъамэ компози-
цэ купщIафIэм. Абы хэтт Хэку зауэшхуэм 
и къэхъукъащIэ нэхъ инхэм ятеухуа теп-
лъэгъуэхэр. Студентхэр кIэщIу теп сэ-
лъыхьащ ди республикэм щыщу «Совет 
Союзым и ЛIыхъужь» цIэр зыфIаща щIа-
лэ 26-мрэ «ЩIыхь» орденым и нагъыщэ 
псори зыхуагъэфэща ди лъахэгъуи 6-мрэ 
я гъащIэм. Зэхуэсым куэду щыIуащ за-
уэм, мамырыгъэм, ныбжьэгъугъэм яте-
ухуа уэрэ д хэмрэ усэхэмрэ, теплъэгъуэ 
кIэщI хэри утыку кърахьащ. Абы и кIэухыу 
центрым щагъэлъэгъуащ «Не покидай 
меня» спектаклыр. Ар зыгъэувар «Зана-
вес» студент театр гупырщ. 

Махуэ 1418-кIэ екIуэкIащ 1941 гъэм и мэ-
къуауэгъуэм и 22-м щIидза Хэку за-
уэшхуэр. Абы лъандэрэ илъэс 80 блэкIа-
ми, цIыхубэм ящыгъупщакъым а зауэ гу-
щIэгъуншэм ди къэралым къыхуихьа 
насыпыншагъэ инхэмрэ бэлыхь мыу-
хыжхэмрэ. Апхуэдэ гуих-псэих зэи къре-
мыхъуж дяпэкIэ. 

ЖЫЛАСЭ Маритэ. 

зэреджэр) гупым я насып къи-
кIауэ жыпIэ хъунущ. 

- ШколакIуэхэм я нэхъыбапIэр 
мызэ-мытIэу щыIащ театр 
зэмылIэужьыгъуэхэм, абыхэм 
щагъэув спектаклхэм, къыщы-
зэрагъэпэщ махуэшхуэ дауэда-
пщэхэм хэтащ – абыхэмкIэ са-
бийхэр къыпхудэхьэхынукъым. 
Дэ мурад тщIар нэгъуэщIщ: ла-
герым щыIэ сабийхэр щыгъуазэ 
хуэтщIынущ театрым лэжьы-
гъэр къызэрыщызэгъэпэща 
щIы кIэм, артистхэм ящыщи ед-
гъэцIыхунущ, ахэр Ныбжьы-
щIэхэм яхутепсэлъыхьынущ я 
IэщIагъэм епха щхьэ хуэны-
гъэхэмкIэ, хэлъ щэхухэмкIэ, - 
жиIащ ОНФ-м и щIыналъэ къу-
дамэм и «Щэнхабзэ» унэтIыны-
гъэмкIэ и эксперт Мэкъуауэ Ис-
лъам. – НыбжьыщIэхэм иджы 
Iэмал яIэщ артистхэм спек-
таклхэм зыщыхуагъэхьэзыр я 
пэшхэм щIэплъэну, репети-
цэхэр зэрекIуэкIым хукъуэплъы-

ну. КIэщIу жыпIэмэ, театрым и 
куэдщ узэплъынрэ уфIэхьэлэ-
мэтынрэ. 

 Макъамэ театрым щыхьэщIа 
сабийхэр апхуэдэу хуэзащ абы и 
солист Iэпщэ Алим. Пуччини и 
«Плащ» оперэм Растропович и 
цIэр зезыхьэ, Новгород Ищ-
хъэрэ филармонием и симфо-
ние оркестрыр и гъусэу Микеле 
и партиер зыгъэзащIэ артист 
цIэры Iуэр ныбжьыщIэхэм яху-
тепсэ лъыхьащ и IэщIагъэр къы-
зэрыхиха щIыкIэм, здэщыIа ха-
мэ къэралхэм щита концертхэм, 
нэгъуэщIхэми. 

Ялъэгъуахэмрэ зыхуэзахэмкIэ 
арэзыуэ, ямыщIэ хьэлэмэт куэ-
ди къащIауэ лагерым екIуэлIэ-
жащ ныбжьыщIэхэр. Гъэмахуэм 
щIидзэ къудейщи, ар сабийхэм 
гукъинэж яхуэхъуным псори 
девгъэлIалIэ, ОНФ-м и щIына-
лъэ къудамэм хэт щIалэгъуалэ 
жыджэрхэм хуэдэу. 

КЪАРДЭН  Ритэ. 

Очерк

ЩIыр зи гъащIэ 
лъынтхуэ

Сабийхэм  я  нэгу  зрагъэужь

щIыхь зиIэ и агроном Мэр-
шэн Сэрэбий, ордензехьэхэу 
Къэжэр Исуф, Алэкъул Ло-
лэ, Нэ жьыгу Хьэсен, Жаным 
Къанщобий, Дэгу Мухьэмэд, 
КъБР-м щIыхь зиIэ и агро-
ном Улымбащ Хьэбас, Шы-
гъэлыгъуэ Суфян сымэ. 

Шыгъэлыгъуэм къыхуа-
гъэ фэщащ «Лэжьыгъэм и 
ве теран» дамыгъэр, ВДНХ-м 
и медалхэр, республикэм 
Мэкъумэш хозяйствэмкIэ и 
министерствэм и ЩIыхь 
тхылъыр. КъБАССР-м и Со-
вет Нэхъыщхьэм, апхуэдэуи, 
къуажэ Советым я депутатуи 
хахауэ щытащ.

А зэманым зэрыщытар 
арати, депутатыр зэIущIэ-
хэм, сессиехэм ауэ сытми Iэ 
иIэту щIэстэкъым. Жылэм 
хуэсэбэпын, зезыгъэужьын 
Iуэхугъуэхэр къыхилъхьэрт, 
езым пщэрылъ къыхуащI 
псори тэмэму, и пIалъэм 
ирихьэлIэу, Iэпэдэгъэлэл 
имы щIу игъэзащIэрт. 

Сыт щыгъуи щIэ гуэрхэм 
щIэб э нын, хэлъхьэн, цIыху-
хэм пщIэ яхуэ щIын - а хьэл-
щэнхэрт Шыгъэлыгъуэр ад-
рейхэм къазэрыщ хьэщы-
кIыр. 

«Красная Кабарда» кол-
хозыр, «КСХП», «СХП» хуэ-
дэхэр фIащурэ, зэтраIыгъэурэ, 
иужьым лъэлъэжыпащ.

«Ныбгъуэр хьэм хэсми, 
хумкIэ и гур щыIэщ» жыхуи-
Iэм хуэдэу, унэм дэсым и гур 
губгъуэмкIэ щыIэ зэпытти, 
балигъ зэрыхъурэ зэрыта 
губгъуэм игъэзэжащ. 

КъэкIыгъэр мэкъумэш хо-
зяйствэм и Iуданэ псы гъуэщ. 
Ар гурэ псэкIэ плъагъуу, зы 
хьэдзэ закъуэм щхьэкIэ 
«усымаджэу» ущы тын 
 хуейщ. Ар фIыуэ къызы-
гурыIуэ Суфянрэ езым 
хуэдэу агроном IэщIагъэр 
зэзыгъэгъуэта и къуэ Мурат-
рэ мы зэманым гектари 100 
бэджэнду къащтауэ, гъавэ 
зыщIэхэм ящыщщ. 

Суфян ар мыIейуэ къохъу-
лIэ. Гъэр къайгъэуэ щымыт-
мэ, ику иту нартыхум цент-
нер 75-рэ, гуэдзым центнер 
25 - 30 къытрах.

Япэм хуэдэжкъым дунейр. 
МэкъумэшыщIэм и лэжьы-
гъэр нэхъ гугъу хъуащ: гъэ-
махуэм уэс къос, щIыма-
хуэм уэшх къошх, уэр етащ, 
жьыбгъэ гуащIэри бэлэры-
гъыркъым. 

Гъэ щIэгъуэнщ щIым телэ-
жьыхьым и Iуэхур. Гуих къэ-
хъукъащIэхэм гъавэхэкIыр 
куэдрэ хьэлэч зэтращIэми, 
Суфян щIым телэжьы хьы-
ным и гугъэр хихыжыркъым, 
и щIыб хуигъазэркъым, сэ 
абы дэслъэгъуащ, иджыри 
дызолъагъу гуащIэдэкI жы-
джэрагъым и щапхъи. Со-
хъуэх ъу Шыгъэлыгъуэм зыб-
гъэдэт IэнатIэм пэлъэщу, 
зыщIэхъуэпсхэр къехъулIэу 
иджыри илъэс куэдкIэ 
Тхьэш хуэм игъэлэжьэну! 

КЪАРДЭН Мухьэмэд.
Бахъсэн щIыналъэ, 
Ислъэмей къуажэ. 

КъБР-м щыIэ МВД-м и Кинолог IуэхущIапIэ цент-
рым и лэжьакIуэхэм я махуэм ирихьэлIэу полицэм и 
кадет япэ классым щеджэхэм я IэнатIэм зыщра-
гъэплъыхьащ, я лэжьыгъэм щыгъуазэ ящIащ. Ныб-
жьыщIэхэм мыр я щыпэ къакIуэкъым, ауэ яужэгъу-
ну къыщIэкIынукъым - хьэ фIыуэ зымы лъагъу са-
бий щыIэ?! 

IУЭХУ гуапэм хэтащ КъБР-м щыIэ МВД-м дэлажьэ 
Жылагъуэ советым и лIыкIуэ, Налшык къалэм дэт 
курыт еджапIэ №7-м и унафэщIым и къуэдзэ ЦIыпIынэ 
Заремэ. 

IэщIагъэлI-кинологхэм я хьэ гъэсахэр ящIыгъуу 
ягъэ лъэгъуащ щIэпхъаджащIэр къызэраубыдыр, 
лъэ пощхьэпохэр къызэрызэранэкIыр, хьэпшыпхэр 
мэ кIэ къызэрагъуэтыр. 

Кадетхэр щыIащ Центрым и ветеринар клиникэм. 
Ахэр щигъэгъуэзащ лэжьыгъэм къыщагъэсэ-              
бэп хьэхэм я узыншагъэм зэры кIэлъыплъым. Хьэ-
щIэхэр зыщIэупщIахэм хабзэхъу мэхэм жэуап ира-
тащ. 

НыбжьыщIэхэм полицейхэм фIыщIэ хуащIащ 
гъэщIэгъуэн куэдым зэрыщагъэгъуэзам папщIэ. 

А махуэ дыдэм хабзэхъумэхэм ирагъэкIуэкIащ хьэ 
гъэсахэр зыщIыгъу кинологхэм я парад. 

ДЫГУЛЫБГЪУ  Жантинэ.

Сыт щыгъуи 
яфIэгъэщIэгъуэнщ

ПэкIухэр

Адыгэ  псалъэзэблэдз

Хъыбар  гуапэ

Юбилей

Бзэхэм гъащIэ яIэщ, цIы-
хум хуэдэ къабзэу. ЦIыхур и 
узыншагъэм здихьым нэс, 
бзэр зей лъэпкъым Iуры-
лъыху мэпсэу. КIуэдыжын-
кIэ шынагъуэ зыщхьэщыт 
бзэуэ дунейм тетым я атлас 
зэхигъэуващ ЮНЕСКО-м. 
Абы бзэр щыхупIэм зэ ры-
хуэблагъэ лъэбакъуэхэр 6 
хъууэ къихутащ:

- зыкIи къыхэмыщтыкIми 
хъунущ нэхъыжьым яIурылъ 
бзэр нэхъыщIэми ящIэу 
 къэгъуэгурыкIуэ лъэпкъхэр;

- щIэблэм я нэхъыбэр 
 ири псалъэу, ауэ унагъуэхэм 
фIэ кIа къыщамыгъэсэ бэп-
мэ, бзэм и Iуэхур къэтIасхъэу 
хуежьащ;

- кIуэдыжын гъуэгум теу-
вауэ аращ еджапIэхэм анэ-
дэлъхубзэр щамыджмэ;

- шынагъуэм нэсащ адэ-
анэм ящIэу, ауэ я быным 
иремыпсалъэмэ;

- мэкIуэдыжыпэ, нэхъыжь-
хэм фIэкIа, нэхъыщIэхэм 
бзэр зыIурылъ яхэмытмэ;

- бзэр щыIэжкъым, ири-
псалъэ цIыху щыщымы Iэ-
жым.

Дуней псом бзэуэ ми них-
минибл тетщи (хъыбаре-
гъащIэ зэщымыщхэм зэте-
мыхуэу къызэратымкIэ), 
илъэ сищэ къэкIуэнум и 
кIуэцIкIэ зэхуэдитIыр щы-
мы Iэжыну тражыIыкI. Уры-
сейм лъэпкъыбзэу 174-рэ 
щызекIуэрти, 20-р кIуэды-
жащ, 136-р мэкIуэдыжри 
 гъуэгу тетщ. Франджым 
щы зекIуэ бзэхэм ящыщу               
26-р, Германием - 7-р кIуэ-
дыжым хабжащ. Австрали-
ем лъэпкъыбзэу 250-рэ 
 щызекIуэу щытати, нобэм 
къэсар 40-щ. Щапхъэхэр 
узы щIэзыгъэгупсысыжщ. 
НтIэ, дыгупсысэххэнумэ, 
Кав казым ис лъэпкъхэм я 
бзэм кIуэдыжыныр зыхуа-
мыгъэфащэ яхэткъым. 
Бзэм и узыншагъэр зды-
нэсыр къызэрапщыр ири-
псалъэм и бжыгъэм, щIэб-
лэм зэрырагъащIэм, къэра-
лымрэ жылэмрэ а бзэм             
хуаIэ щытыкIэм, бзэр зэ-
радж тхылъ щыIэ-щымыIэм 
елъытауэщ.

Шэч хэлъкъым сыт хуэдэ 
бзэри зей лъэпкъым дежкIэ 
зэрылъапIэм, нэхъыфIрэ 
 нэхъ IейкIэ зэхагъэкIым ар 
зэрыщымыщым. ГурыIуэ-
гъуэ дыдэщ нэгъуэщI 
лъэпкъ хэм я бзэми я хаб-
зэми пщIэ хуэщIын зэры-
хуейр. Ауэ насыпыншэщ, 
унэхъуащ нэгъуэщIыбзэкIэ 
анэдэлъхубзэр зыхъуэжыр. 
НэгъуэщIыбзэр - нэгъуэщI 
гупсысэкIэщ, нэгъуэщI гу-
ры Iуэ кIэщ, нэгъуэщI хэп лъэ-
кIэщ, нэгъуэщI щыIэкIэщ, а 
псом къыпкърокIыж нэ-
гъуэщI зэхущытыкIэ. Уи бзэр 
пфIэкIуэдамэ е бгъэкIуэда-
мэ, псэ хьэху къэпщтащи, 
къыпхуищI уи унафэщ, абы 
узэрыщигъэтщ, узэригъэп-
сэущ. УзищIысам ури-
щIысыжкъым, узыпыхьами 
нэгъэса ущыхъуркъым. 
Къып хуигъэфэща лъэпкъ 
гупсысэкIэм, лъэпкъ хьэл-
щэным, цIыхукIэм, гущхьэ-
гъэсэкIэм утекIрэ нэгъуэ-
щIым хуиуха щыIэкIэм зеп-
пщытмэ, апхуэдэ псэр 
Тхьэшхуэми зригъэкIуэ лIэ-
жыну пIэрэ? Имыгъэкъуэн-
шэну пIэрэ езым къыхуи-
гъэфэща бзэр быным езы-
мыпэсыжар?

Бзэмрэ лъэпкъ щэнхаб-
зэмрэ зэдокIуэд. Ар зы ма-
хуэм къэхъу Iуэхукъым. Нэ-
гъуэщIыбзэр къыхэпшахъуэ 
зэпытмэ, ауэрэ бзитIри зэ-
дагъэIэпыкъуурэ псалъэу 
хуежьэмэ, кIуатэурэ ямыб-
зэмкIэ нэхъыбэрэ зэпсалъэ 
хъумэ, икIэм анэдэлъхубзэм 
жыжьэ имыхьыныр дагъуэ 
хуащIрэ, IэщIыб ящIыжмэ, 
лъэпкъгъэкIуэдыр езы лъэп-
къым зрищIылIэжауэ аращ. 
Апхуэдэ къэхъуа нэужь, 
 къуаншэр къэбгъуэту уеш-
хыдэкIэ зэпэщыжын Iуэху-
къым, абы нэгъэсын хуэ-
мейуэ аращ. Ди нобэм 
еджа пIэхэращ анэдэлъхуб-
зэм пщIэ гуэр щигъуэтыжри, 
жыIапхъэщ адыгэбзэкIэ 
 гущэкъу уэрэд зыжрамыIа, 
таурыхъ щIамыгъэдэIуа, 
пса лъэжьхэр, жыIэгъуэхэр 
нэхъыжьым я бзэм къыща-

Хабзэ хъуауэ, Урысей Федера-
цэм Тхылъ къыщыдэзыгъэкIхэм 
я зэгухьэныгъэм гъэ къэс ире-
гъэкIуэкI «Илъэсым и тхылъ нэ-
хъыфIхэр» къэралпсо зэпеуэр. 
Абы дапщэщи жыджэру хэтщ ди 
республикэм и тхылъ тедзапIэ-
хэри. 

УРЫСЕЙПСО зэпеуэм я зэ-
фIэкIхэр нэгъабэ щагъэлъэгъуащ 
къэралым хыхьэ щIыналъэ 46-м 
щылажьэ тхылъ тедзапIи 120-м 
нэсым. Иджыблагъэ щыхэплъэ-
жащ 2020 гъэм екIуэкIа апхуэдэ 
 зэпеуэм кърикIуахэм. Ди гуапэ 
зэрыхъущи, Налшык къыщыдэкI 

тхылъхэр халъытащ къэралым щы-
нэхъыфIхэм. Москва къалэм къы-
щызэрагъэпэща «Утыку Плъыжь» 
фестивалым и щIыхь тхылъхэр 
къыхуагъэфэщащ Котляровхэ 
 Мариерэ Викторрэ я тхылъ тедза-
пIэм дунейм къыщытрагъэхьа къы-
дэкIыгъуэхэм. Апхуэдэхэщ КIы-
щокъуэ Алимрэ Кулиев Къайсынрэ 
я усэ къыхэхахэр зэрыту урысыб-
зэкIи инджылызыбзэкIи къыдэкIа, 
томитI хъу тхылъыр. «Кавказым и 
усакIуэ щэджащэхэр» серием хиу-
быдэу а тхылъхэр зэпеуэм и «УФ-м 
хыхьэ щIыналъэхэм къыщыдэкIа 
тхылъ нэхъыфIхэр» унэтIыныгъэм 
щытекIуащ. КъищынэмыщIауэ, то-

митI хъу а къыдэкIыгъуэр пашэ щы-
хъуащ зэпеуэм и унэтIыныгъэу 
урысыбзэм зегъэужьыным, абы 
жылагъуэм зыщегъэубгъуным хуэ-
гъэпсами. 

Къэралым и щыхьэрым щызэха-
ша фестивалышхуэм ипэ къихуэу, 
щIыналъэхэм нэхъыфIу къыща-
лъыта къыдэкIыгъуэхэр дунейм 
къы щытехьа тхылъ тедзапIэхэм я 
лIыкIуэхэр щызэхуашэсащ Ижевск 
къалэм. Псори зэхэту абы ща-
гъэлъэгъуащ УФ-м и щIыналъэ       
15-м къыщыдэкIа тхылъи 197-рэ. 
«Чайковский Пётр щалъхуа щIына-
лъэм илъэсым и тхылъ нэхъыфIхэр 
щагъэлъапIэ» зэхуэсым и утыку 

щаIэтахэм яхэхуащ «Къэбэрдей-
Балъкъэрыр: гъэщIэгъуэнхэмрэ 
щэху хэмрэ» тхылъыр. Ари Котля-
ровхэ Мариерэ Викторрэ я тхылъ 
тедзапIэм къыщыдэкIащ. Тхылъым 
хуагъэфэщащ зэпеуэм и щIыхь 
тхылъым и етIуанэ нагъыщэр. 

Налшык и цIэр фIыкIэ зыгъэIуа 
Котляровхэ Мариерэ Викторрэ я 
тхылъ тедзапIэм и унафэщIхэми         
и лэжьакIуэхэми дохъуэхъу зыIэ-
рагъэхьа ехъулIэныгъэхэмкIэ. Я 
лэжьыгъэм къыхуащI пщIэм хэхъуэ 
зэпыту IэнатIэр ирахьэкIыну ди 
 гуапэщ. 

ЖЫЛАСЭ  Маритэ. 

Мэкъуауэгъуэм и 26-м илъэс 20 
ирокъу Урысейм и «Мэкъумэшбанк» 
акционер обществэм Къэбэрдей-
Балъкъэрым щиIэ къудамэр къы-
зэрызэрагъэпэщрэ. Абы и унафэщI 
Сокъур Алим тедгъэпсэлъыхьащ ди 
щIыналъэм зиужьынымкIэ, мэкъу-
мэшыщIэхэр дэIыгъынымкIэ, бжы-
гъэр зи лъабжьэ экосистемэм 
 зегъэубгъунымкIэ банкым илэжь-
хэм.

ЩIыналъэм и
зыужьыныгъэм

- Урысейм и «Мэкъумэшбанк» АО-м 
Къэбэрдей-Балъкъэрым щиIэ къуда-
мэм мыхьэнэшхуэ ирет мэкъумэ-
шыщIэхэм губгъуэ лэжьыгъэхэр тэ мэ-
му ирагъэкIуэкIын папщIэ Iэмал псо-
ри яIэным, ахэр мылъкукIэ къызэ-
гъэпэщыным, худэчых зиIэ кредитхэр 
яIэрыгъэхьэнри хэту. Иджыпсту дэ 
тты щIыхуэхэм я нэхъыбэм щхьэща-
тыкIыр процентитхум щIигъуркъым. 
Псори зэхэту къапщтэмэ, ди къуда-
мэм республикэм и экономикэм сом 
мелард 51-м щIигъу хилъхьащ. Дэ-
Iэпыкъуныгъэ сыт щыгъуи идот фер-
мерхэм. КъБР-м мэкъумэш хозяй-
ствэмкIэ и министрыр, Къэбэрдей-
Балъкъэрым Экономикэ зыужьы-
ныгъэмкIэ и министерствэм и 
лэ жьакIуэхэр, АККОР-р зыхэт зэIу-
щIэхэм дыщыжыджэрщ. Абыхэм 
зыубгъуауэ дыщытопсэлъыхь къэрал 

дэIэпыкъуныгъэ хьэрычэт Iуэхум зэ-
реттыфынум, мэкъумэшыщIэхэм зэ-
рызащIэдгъэкъуэнум и Iэмалхэм.

ЕхъулIэныгъэхэмрэ 
дызыхущIэкъухэмрэ

- Инвестицэ проект зыбжанэ 2020 
гъэм игъэзэщIащ Урысейм и «Мэкъу-
мэшбанк» акционер обществэм Къэ-
бэрдей-Балъкъэрым щиIэ къудамэм. 
Ахэр нэхъыбэу хуэунэтIат жыг гъэ-
кIынымрэ къэкIыгъэхэр зехьэнымрэ. 
А Iуэхугъуэхэм гъэ блэкIам сом мел-
уан 37-рэ хухэтхащ.

2019 гъэм и кIэухым лъандэрэ ин-
вестицэ проект ин догъэзащIэ псын-
щIэу зызыужь жыг хадэхэр гектари 
123-м щыгъэтIысыным ехьэлIауэ. Абы 
сом мелуан 492-рэ текIуэдэнущи, ди 
банкым щIыхуэу сом мелуан 368,5-рэ 
яритынущ. Ар зэфIэкIмэ, республи-
кэм мыIэрысэу къыщрахьэлIэжым 
хэпщIыкIыу хэхъуэнущ - зэрыхуагъэ-
фащэмкIэ, илъэс къэс тонн мини 7-м 
нэблагъэкIэ. 

Иджырей Iэмалхэр 
къызэрыдгъэсэбэпыр

- «Си фермер IэнатIэ» («Своё фер-
мерство») Iуэхугъуэр агропромыш-
леннэ комплексым и IэнатIэхэм пап-
щIэ дунейм щыяпэу къетхьэжьа бжы-
гъэр зи лъабжьэ экосистемэщ. Абы 
щызэхуэхьэсащ мэкъу мэ шыщIэхэр 
зыхуеину хьэпшыпхэмрэ Iуэхутхьэб-

зэхэмрэ икIи Iэмал къет мэкъумэш 
лэжьыгъэхэр щагъэп сынщIэну, 
мылъ кумрэ зэманымрэ зэрагъэзэхуэ-
ну икIи хьэрычэтыщIэ Iуэхум и фIа-
гъыр нэхъ лъагэу къаIэ тыну. Экоси-
стемэм щызэхуэхьэсащ ди къэралым 
и IэнатIищэхэм къы щыщIагъэкI хьэп-
шып минхэр: жы лапхъэхэр, щIы-
гъэпшэрхэр, мэкъу мэш техникэр, аг-
рохимиер, Iусыпхъэхэр, нэгъуэщI куэ-
ди. «Си фермер IэнатIэ» Iуэхугъуэм 
ипкъ иткIэ «Своё родное» онлайн 
зэхыхьэ къызэрагъэпэщащ, фермер-
хэмрэ щэхуакIуэ хэмрэ щызэриша-
лIэу. Фермер хо зяйствэхэм я дежкIэ 
ар Iэмал гъуэ зэджэщ, къалэжьар 
фейдэ пылъу икIи псынщIэу ящэным-
кIэ. 

Мурадхэр
- Нэгъабэ къэтщтащ 2025 гъэ 

 пщIондэ дызэрылэжьэну щIыкIэр. 
Абы щыщIэгъэбыдащ агропро мыш-
леннэ комплексым мылъку зэрыху-
хэтхынум, къуажэ щIыпIэхэм дазэры-
дэ Iэпыкъунум, бжыгъэр зи лъабжьэ 
 сервисхэр къэдгъэсэбэпурэ къуа жэ-
дэсхэм я хьэрычэтыщIэ мащIэм зэ-
рызыщIэдгъэкъуэнум и Iэмалхэр, нэ-
гъуэщI куэди. Ар гъэзэщIа хъумэ, 
 мэкъумэшыщIэхэм я Iуэхухэр хэп-
щIыкIыу нэхъ тынш хъунущ, къалэ-
жьари фIагъ иIэу икIи и уасэ хуэзэу 
ящэнущ.  

ЖЫЛАСЭ  Замир.

Республикэм и экономикэм
хэлъхьэныгъэшхуэ хуещI

Сытым  щыгъуэ,
мынобэмэ…

гъэсэбэпу зэхэзымыха са-
бийм и анэдэлъхубзэм хуэ-
гущIыIэу егъэджакIуэм зэ-
ры Iэрыхьэр. Сыту пщэрылъ 
гугъущэ апхуэдэм и бзэм 
лъа гъуныгъэ хуебгъэщIыжу 
ар куууэ иджыным епшэ-
лIэныр. Абы щыгъуэми 
адыгэ бзэм рэ литературэм-
кIэ егъэджа кIуэхэм я пэшыр 
къызэры зэгъэпэщамрэ 
тхылъ хэр теп лъэкIи итымкIи 
зэман екIуэкIым зэрыхуэ-
хъумрэ адрей предметхэм 
фIыуэ къакIэрыхуу.

Бзэм и хъумакIуэр ар зей 
лъэпкъыращ, зыIурылъ 
цIыху ращ. ЦIыху пIэщIэу-
кIэмэ, хабзэ ткIийм ура-
шэлIэнущ. Уи бзэр букIыж-
кIэ, хабзэм укъилъыхъуэну-
къым, ауэ абы нэхърэ нэхъ 
шынагъуэ щыIэщ: а бзэр ди 
деж къэзыхьэса, къытхуэ-
зыгъэна нэхъыжь димыIэж-
хэм я псэ къытхуэмы арэ-
зымрэ етщIар къагурыIуэпа 
нэужь нэлат къыдэзыхыну 
щIэблэмрэ.

ЦIыхум и анэдэлъхубзэм 
хуиIэ лъагъуныгъэр, пэжа-
гъыр къэзыгъэлъагъуэр ар 
щыIэн, зиужьын папщIэ 
 хуищIыф хэлъхьэныгъэм-
кIэщ. А гупсысэращ адыгэб-
зэр, адыгэ щIэнхабзэр                     
хъума хъуным, зиужьыным 
телэжьэн «Адыгэ дуней» 
лъэпкъ фонд диIэн хуейуэ 
дезышэлIар. Апхуэдэ зы 
хэкIыпIэ къэгъэхъун зэры-
хуейм лъэпкъ Iуэхум иригу-
завэхэр тепсэлъыхь зэпыт-
ти, и пIалъэр къыщысар 
иджыуэ къыщIэкIынт, пса-
лъэм дыпыкIри, Iуэхум ды-
пыхьащ.

«Адыгэ дуней» фондыр зэ-
рыщыIэрэ илъэситI мэхъу. 
Ар къызэзыгъэпэщахэр 
 дегупсысащ, «дызищIысыр 
фымыщIэми, фыкъыткъуэ-
увэ» жыдмыIэу, япэщIыкIэ 
дгъэнэхъапэмрэ дызэлIэлIэ-
нумрэ гурыIуэгъуэ зыщI лэ-
жьыгъэ къэдгъэлъэгъуэн -
щи нэхъыфIщ, жытIэу. Ду-
нейм къытедгъэхьащ Еуаз 
Зубер и «Адыгэ-абазэ пшы-
налъэхэр» шыкIэпшынэм 
папщIэ тхылъыр, мы сатыр-
хэр зытхым и «Шу закъуэ 
хуэрзалэр» (ХьэIупэ Джэб-
рэIил и пшыналъэхэм ятеу-
хуауэ), Еуаз Зубер и шыкIэп-
шынэ бзихми бзэ пщыкIух-
ми, Котляровхэ Викторрэ 
Мариерэ «Кавказ» зыфIаща 
проектым ипкъ иткIэ къыда-
гъэкIа тхылъ том тIощI 
 хъухэми лъэтеувэ яхуэт-
щIащ, цIыхум къедгъэцIы-
хуащ. Лэскэн щIыналъэм 
хыхьэ Хьэтуей къуажэм щIэ-
ныгъэ-узэщIакIуэ центр 
къы щызэIутхащ «Нало- 
Центр» фIэщыгъэр иIэу, 
 Нало лъэпкъым къахэкIа 
цIыху телъыджэхэу Жан-
сэхъу,  Заур, Ахьмэдхъан, 
 Евгение сымэ я цIэр зэри-
хьэу. Абы щекIуэкIынущ 
адыгэгу, адыгэ псэ зиIэ 
щIэблэ къыт щIэувэным те-
лажьэ Iуэху хэр: щIыналъэм 
ит еджакIуэхэр щызэхуэ-
зэнущ, я къэухьым зиужьы-
ным папщIэ, тхылъхэм 
еджэурэ къыщыIэта Iуэху-
гъуэхэм щытепсэлъыхьы-
нущ, тхакIуэ-усакIуэхэм 
 щахуэзэнущ, зэхуэс, зэпе-
уэхэр щекIуэкIынущ. Псори 
зытещIыхьауэ щытынур ди 
быным я анэбзэр фIыуэ 
 ялъагъуныр, ирипсэлъэныр 
аращ. Апхуэдэ щIэныгъэ-
узэщIакIуэ центрхэр къы-
щызэIутхынущ адыгэ щып-
сэу щIыналъэ къэс.

Япэ игъэщыпхъэу фон-
дым къилъытэхэм ящыщщ 
сабий IыгъыпIэхэм адыгэб-
зэмкIэ щIэныгъэ зэпэщ 
 щагъуэтыным хуэщIа Iэмэ-
псымэ яхуэгъэхьэзырыныр. 
ЦIыкIухэр дэзыхьэх макъ, 
макъамэ зыщIэт тхып къы-
лъэ, щхъуэкIэплъыкIэ дахэу 
гъэщIэрэщIауэ дыкъэзыу-
хъуреихь дунейр къызытещ 
сурэтхэр, ди IуэрыIуатэм 
тращIыкIа иджырей тау-
рыхъхэр, аудио-видео мате-
риалхэр, нэгъуэщIхэри - 
урыс хъуа хьэзыру курыт 
еджапIэм къакIуэ цIыкIухэр 
хабзэ мыгъуэ тхуэхъуну ды-
хуэмейр пэжмэ, гуащIэу 
диIэр зэхэтлъхьэу дгъэ зэ-
щIэн хуей лэжьыгъэщ.

Курыт еджапIэм щIэс ди 

быным адыгэбзэр щаджы-
ну пэш зэгъэпэща яIэн 
 хуейщ, адрей дерс гулъы-
тэшхуэ  зыгъуэтхэм адыгэб-
зэмрэ адыгэ литературэм -
рэ зэрапимыкIуэтыр я     
фIэщ ищIу. Апхуэдэ гуп-
сысэм къы хэ кIащ «Адыгэб-
зэм и пэш зэгъэпэща» про-
ектыр. Интерактив доска, 
компьютер, проектор, ди 
сурэтыщI Iэ зэхэм я Iэда-
къэщIэкIхэм  теха репродук-
цэхэр, биб лиотекэ бей - 
мыбыхэм язы хэзыр чэммэ, 
еджапIэ пэ шыр екIуэкI зэ-
маным хуэ мыкIуэу аращ. 
Адыгэбзэмрэ литерату рэм-
рэ щадж пэш хэм язы хэзри 
щIэткъым.

Олимпиадэхэм, зэпеуэхэм 
адыгэбзэмкIэ щIэныгъэфI 
яIэу зыкъыщызыгъэлъагъуэ 
еджакIуэхэмрэ ахэр зыгъэ-
хьэзыр егъэджакIуэхэмрэ 
гъэфIэн хуейщ, уи бзэр 
фIыуэ пщIэным пщIэ лей 
къызэрыпхуихьыр я нэгу 
щIэгъэкIыныр Iуэху щхьэпэ 
дыдэу доплъ. ФIыщIэ сау-
гъэт, стипендиехэр курыт 
еджапIэм щызекIуапхъэщ, 
адыгэ IуэхумкIэ псом я лей 
зыхузэфIэкIар щыгуфIы-
кIыу. «ДифI догъэлъапIэ» 
проектыр зыхуэгъэзар 
аращ.

Щыпсэу хэкум и даха -
гъыр, гъэщIэгъуэнагъыр 
 ебгъэцIыхуныр лъабжьэ 
 мэхъу ар фIыуэ ялъагъу-
нымкIэ. Абы тещIыхьащ «Си 
адыгэ хэку» проектым тету, 
еджакIуэхэри егъэджа кIуэ-
хэри зыплъыхьакIуэу къе-
шэкIыныр хабзэ тхуэщIмэ. 
Заплъыхьым и мызакъуэу, 
щIыпIэхэм я тхыдэм щIэ-
гъэдэIуныр, бгыхэм, псые-
жэххэм епха хъыбархэр 
егъэ щIэныр Iуэхум къыхы-
долъытэ. ЗызыщIэжыращ 
зызыхъумэжыр.

ХьэтIохъущокъуэ Къазий и 
цIэр зезыхьэ Адыгэбзэ ха-
сэм театр гъэлъэгъуэныгъэ 
ирегъэкIуэкI илъэс къэс. 
Абы хэтщ драмэ гупжьей 
 зыгъэлажьэ курыт еджа-
пIэхэр. Гъэлъэгъуэныгъэр 
зэ рекIуэкIа илъэс бжыгъэ-
хэм нэрылъагъу ящIащ нэхъ 
цIыкIухэми нэхъ пажэхэми 
хуатха пьесэ ди лъэпкъ 
 драматургием зэры хэмы-
тыр. ДжэгуакIуэу утыку къи-
хьэну зыфIэфI сабийхэм 
ядежкIэ Iэмалыншэ мэхъу 
гуащэ-тхьэмадэ, зэщхьэ-
гъусэ, зэнысэ-зэгуащэ рол-
хэр ягъэзэщIэныр. Я ныб-
жьым хуэмыкIуэ пробле-
мэхэм хыхьэн хуейуэ, ар 
еплъхэм я фIэщ ящIу ягъэ-
зэщIэну IэнатIэ гугъу Iуоу-
вэхэр. Ар гъэзэкIуэжа хъу-
ным пыхьащ «Адыгэ дуней» 
лъэпкъ фондыр. Iуэхур ди 
усакIуэ, драматург лъэры-
зехьэ Къаныкъуэ Заринэ и 
пащхьэ итлъхьэри, абы зи 
еджапIэ къэухы гъуэхэм 
 яхуитхащ «Ма фIэгу» зы-
фIища пьесэр. Ар гунэс 
 ящы хъури, утыку  кърахьащ 
Шэ джэм къалэм дэт, дерс 
щхьэхуэхэр куууэ щрагъэ-
джу Дэбагъуэ Бэрэсбий и 
цIэр зезыхьэ курыт еджапIэ 
№1-м щIэс ныбжьы щIэ хэм. 
Дэгъуэу обра зым ихьахэт, 
бзэ къабзэ яIурылът, уи 
фIэщ защIу джэгуфахэщ. 
ФIыщIэрэ щытхъурэ яхуэ-
фащэщ Бе къул Маритэ и 
унафэм щIэту а еджапIэм 
щылажьэ егъэджакIуэхэм: 
Къармэ Мадинэ, ХьэIупщы 
Маринэ, Тумэ Заретэ сымэ. 
Гурэ псэ кIэ Iуэхум хэтащ 
спектаклым и режиссёр Къ-
анкъул Ис лъам. Ар Горький 
Максим и цIэр зезыхьэ Урыс 
къэрал драмэ театрым и ар-
тистщи, сабийм я утыку 
итыкIэмрэ спектаклым ху-
ищIа дахагъэмрэ гурыIуэгъ-
уэ мэхъу и IэщIагъэм куууэ 
зэрыхэтыр, къызэрехъулIэр. 
Артист ныбжьыщIэхэм я цIэ 
къиIуапхъэщ: Мамбэт Са-
мир, МафIэдз Ренатэ, Жылэ 
Аделинэ, Алэкъей Алан, 
 Къардэн Алан,  Пекъу Ис-
лъам, Къэжэр Элинэ, Мар-
гъущ Темырлан.

Ди адыгэ литературэр 
япэкIэ бэкъуащ Къаныкъуэ 
Заринэ и фIыгъэкIэ. Ды-
щогугъ сабийм пьесэ яхуэт-
хыным адэкIи и гуащIэ 
 хилъхьэну, ар щапхъэ зы-

хуэхъун тхакIуэхэр къыкъуэ-
кIыу щIэблэр дэзыхьэхын 
пьесэ куэд диIэ хъуну. Адыгэ 
дунейм къыхыхьа щIэм 
 щыгуфIыкIыу и сценэр ар-
тист ныбжьыщIэхэм хуит 
къы хуэзыщIар Кэнжэ (Къуэ-
шыркъуей) ЩэнхабзэмкIэ                
и унэращ. Iэмал къратащ 
 зыщагъэсэнуи, пьесэм 
етщIэкIа лъэтеувэ пшы -
хьым зыщагъэлъэгъуэжы-
нуи. ФIы щIэри щытхъури 
яхуэфащэщ IуэхущIапIэм и 
унафэщI Мамий Нафисэт -
рэ абы и къуэдзэ Балэ Люд-
милэрэ.

ЩIэблэм къегъэщIэн 
 хуейщ зыщыщ лъэпкъым 
тхыдэ бей зэриIэр, цIыху 
 телъыджэ куэд дяпэ зэри-
тар, ноби апхуэдэхэр ды-
зэриIэр. Абы и лъэныкъуэ -
кIэ егупсысыпхъэщ уэрам-
хэм, тхылъ хъумапIэхэм, 
еджапIэхэм зи щIэныгъэкIэ, 
лIыгъэкIэ, IуэхущIафэ да-
хэкIэ ар къэзылэжьа ди 
лъэпкъэгъухэм я цIэ фIэ-
щыным. Апхуэдэу, «Адыгэ 
дуней» фондым Iуэху     
ищIащ Лэскэн щIыналъэм 
хыхьэ Анзорей къуажэм      
дэт  гъуазджэмкIэ еджапIэм 
шыкIэп шынауэ Iэзэ Щауей 
Елмырзэ и цIэр зэрихьэ ну 
 хуагъэфэщауэ щытами, 
иужь  рей илъэсхэм ар я 
 мыхъурми щIыхьэпIэм фIэлъ 
хъыбарегъащIэми къы зэ-
рытемыщыжыр. Мыхъу мы-
щIагъэ къэхъуар зэ ра-
гъэпэщыжыну дылъаIуэу 
щIыналъэм и унафэщI 
 Инжыджокъуэ Сэфарбий и 
цIэкIэ яхуэттха тхылъыр 
 жэуапыншэ хъуащ. Къытед-
гъэзэжри дыщIэупщIащ, 
абы щыгъуэми тхыгъэкIэ 
жэуап диIакъым, псалъэкIэ 
къагъэIуащ Iуэхур зэпэ щы-
жыну. ЗэкIэ зэрыщытщ. Ща-
уей Елмырзэ хуэдэ цIыху 
 щэджащэ зи къуажэ къы-
дэкIар иригушхуэныр, ар 
щIэблэм щапхъэ хуа щIы-
жыныр, апхуэдэ лъэкIыны-
гъэ зиIэ и лъэпкъым къы-
зэрыхэкIам иригъэгуш хуэ-
ныращ екIури щхьэпэри. 
 Сабийм яхэтлъхьэращ къа-
хэтхыжынур, къыддалъагъу-
ращ ядэтлъагъужынур.

ЗэкIэ тхузэфIэкIар егъэ-
леяуэ бэлыхьу щымытми, ар 
фондыр зыгъэлэжьэну 
 еувэ лIахэм я Iуэху еп лъы-
кIэр, зехьэкIэр къызыхэщщ. 
Гупыр хьэзырщ я зэман, 
 гуащIэ халъхьэу пщэрылъ 
зыщащIыжахэр ягъэзэщIэ-
ну. Ауэ ар къыщыхъунур зэ-
рылъэпкъыу къыкъуэувэ-
мэщ. ЩхьэзыфIэфIагъкIэ 
къэхъуа фондкъым мыр. 
Апхуэдэ диIэн зэрыхуейр 
цIыхубэ хъыбарегъащIэхэм 
мызэ-мытIэу къыщаIэтащ, 
щытепсэлъыхьащ, дызэ-
къуэувэу ди бзэм, ди хабзэм 
дытемылажьэмэ, лъэпкъ 
махэ дохъу жыхуиIэ гупсы-
сэр фонд диIэным ирап-
хыжу дыкъогъуэгурыкIуэ. 
Иджы зэхыхьащ лэжьэн гуп, 
дапоплъэ лъэпкъ Iуэхум и 
пщIэнтIэпс хилъхьэну арэ -
зы адыгэхэм. Щхьэдэд-
гъэIух хъунухэм ящыщкъым 
и бзэр имыщIэххэу къы-
щытщIэувэ сабийхэр, жьы-
ри щIэри хамэбзэкIэ щы-
зэпсалъэ адыгэ унагъуэхэр 
зэрыкуэдыкIейр, сабий 
 гъэсапIэхэм адыгэбзэр зэ-
рыщыземыкIуэр, адыгэр 
 нэхъыжь щыблэкIкIэ къэ-
тэджу щытауэ зымыщIэ 
щIэблэ къызэрыдгъэхъур…

Бзэмрэ хабзэмрэ зэрид-
гъэкIуэтам едвгъэпх жьы 
 хъуа зеиншэхэр щапIыжым 
адыгэ лIыжь-фызыжьхэр 
нэхъыбэу зэрыщыIэр (мы-
зеиншэхэри яхэту), и унэ 
 исыжми, бын гулъытэ зы-
мыгъуэт жьыкIэфэкIэр зэ-
рымымащIэр, уеблэмэ адэ-
анэм зи Iэ яхуэзыIэт бын 
къызэрытхэкIыр, сабий ны-
къуэпIыр куэд зылъэмыкIыж 
адэшхуэ-анэшхуэхэм къы-
хуагъанэурэ зи щIалэгъуэ 
адэ-анэхэр зэман кIыхькIэ 
щIыпIэ жыжьэхэм зэрыщы-
Iэфыр, къалъхуар хыфIэзы-
дзэ адыгэ цIыхубз цIыкIухэм 
я бжыгъэм хэхъуэ зэпытурэ 
дызэрыкIуатэр, Iэджи, Iэ-
джи…

«Сытым щыгъуэ, мы-
нобэмэ» жыхуиIэ лъэхъэ -
нэм дитщи, «Адыгэ дуней» 
лъэпкъ фондым зэфIэкI 
иIэным девгъэлIалIэ, сыа-
ды гэщ жызыIэ дэтхэнэми ди 
лэжьыгъэм къыпэкIуэм 
къы хэкIыу тхузэфIэкI гуэр 
фондым хэдвгъалъхьэ. 
Нобэ дигу пыкIым пщэдей 
ды щыгуфIыкIыжынщ, лъэп-
къым хуэфащэ щIэблэ 
къытщIэувэнщи.

ХЬЭЦIЫКIУ Рае,
«Адыгэ дуней» лъэпкъ 

фондым и унафэщI.

ГъэщIэгъуэнщ

ФыкъакIуэ 
къудей

Дунейр удзыфэу щIэращIэщ, дыгъэри 
мазэри къыкъуокI, къуохьэж. Зыми зи-
хъуэжа хуэдэкъым зэ еплъыгъуэкIэ, ауэ 
цIыхур зыгъэгузавэ уз зэрыцIалэм зи-
тын Iуэху зэрызэримыхуэм, уеблэмэ 
 нэхъ хьэлъэ зэрыхъум и хъыбарыр ад-
рей псом я щхьэ макIуэ. 

СЫТ-ТIЭ IэщIагъэлIхэм жаIэр? Сыхуейт 
фы щызгъэгъуэзэну УФ-м Узыншагъэр 
хъу мэнымкIэ и министерствэм и IэщIа-
гъэлI-пульмонолог, РАН-м и член-коррес-
пондент Авдеев Сергей мы Iуэхум теухуауэ 
жиIэм.

Псом япэу абы къыхегъэщ, илъэс ипэкIэ 
хуэдабзэу, цIыхухэм мы узыр хьэлъэу зэра-
щIэкIыр, вирусыр нэхъ махэ зэрымыхъуар. 
Мы илъэс кIуам къриубыдэу дохутырхэм 
ягъэбелджылащ вирусым псэзэпылъ хьэ-
пIэ иригъэувэхэр хэтми. Псом япэр ныб-
жьышхуэ зиIэхэрщ (илъэс 80 - 90). Уз гъэ-
тIылъа зиIэхэм, гу-лъынтхуэ, фошыгъу 
узыфэу ирехъу, лы лей зытелъхэм, къахуе-
мыгъэли къахэкIыу, еIэзэгъуейщ. IэщIа-
гъэлIым щхьэхуэу къыхегъэщ тутына-
фэхэр икIи жеIэ ар куэд щIауэ зи нэрыгъыр 
къегъэлыгъуей зэрыхъур, тутын ефэр 
узым имыщтэу жаIэу Интернетым щатхыр 
зэрыпцIы зэфэзэщыр.

Авдеевым зэрыжиIэмкIэ, цIыхум и об-
щэ, биохимие анализхэр зыхуэдэм елъыта-
уэ, зэрысымэджэну щIыкIэр къахуэщIэ 
 хъуащ. Псалъэм папщIэ, С-реактивный 
белок жыхуаIэр куэдмэ, лимфоцитхэмрэ 
тром боцитхэмрэ мащIэмэ, цIыхур къа-
хуемыгъэлынри хэлъщ. Ди жагъуэ зэры-
хъунщи, вирусым цIыхум ирищIэнкIэ 

Италием щыпсэухэм 
илъэс мин бжыгъэхэр зи 
ныбжь щIэинышхуэ яхъу-
мэ, музей, архитектурэ и 
лъэ ныкъуэкIэ мыхьэнэ зи-
Iэ ухуэ ныгъэхэр, нэ гъуэ щI -
хэри. Абыхэмрэ къэ ралым 
фIыуэ зыщы зыужьа про-
мыш ленность псынщIэмрэ 
иджыри къэс тыншу къи-
гъэгъуэгурыкIуащ щIэб лэ-
хэр. АдэкIи апхуэдэу екIуэ-
кIыну къы щIэкIынущ, ауэ 
зэкIэ пандемиер зэран 
 яхуо хъу.

ИТАЛИЕМ къилэжьыфым, 
хэхъуэу иIэм и процент 13-р 
къезытыр туризмэрщ. 
 ЦIы ху хэр зыгуэрурэ зрамы-
шэлIэжмэ, «гъуазджэм и 
 къа лэхэр» хэхъуэншэу къэ-
нэнущи, зыплъыхьакIуэхэр 
къызэрыдахьэхын Iэмалхэр 
къагупсыс. Псалъэм па-
пщIэ, Флоренцием и Iэтащ-
хьэр хьэзырщ хамэ хэку къи-
кIхэм я къэралым и щIы пIэ 
дахэхэр езыгъэцIыхуу лэ-

жьэ ну. Ар егъэгузавэ тур-
индустрием щылажьэ цIы ху 
мин 20-м я унагъуэхэр 
зэрыпсэун ямыIэу къэнэнкIэ 
зэрыхъунум. ИкIи къулыкъу-
щIэхэр къыхуреджэ цIыхухэр 
зыплъыхьакIуэ къахуэкIуэу 
хъужынымкIэ яхузэфIэкI 
 къамыгъэнэну. Къапщтэмэ, 
езым франджыхэм яри-
гъэлъэгъуащ Флоренцием и 
музейхэр. И лэжьыгъэм зы-
къыдигъахуэурэ мы Iуэхум 
пищэну и мурадщ.

Къалэм и унафэщIым и 
жэрдэмыр цIыху цIэрыIуэ 
куэдым даIыгъащ. Нэхъыщ-
хьэращи, зып лъы хьакIуэхэм 
гъэщIэгъуэн ящыхъун Iуэху-
хэр яублащ. Абыхэм ящыщ 
зыщ Флоренцием и унафэщI 
Нарделлэ Дарио къалащхьэ 
цIэрыIуэхэм кIуэну зэрыт-
риухуар, Москваи Санкт- 
Петербурги хэту. Абы лъэIуэ-
ну и мураду аращ пандеми-
ер зэран зыхуэхъуа къалэм 
дэIэпыкъуну. УнафэщIым 
жеIэ къадэIэпыкъухэм хэIу-
щIыIу защIыну хуэмеймэ, я 
цIэр зэрабзыщIынур, ауэ 
дэтхэнэми «дыщэ флорин» 
зэрыратынур. Ар тхыдэм хы-
хьэжа флорентин ахъ шэщ.

КъулыкъущIэм и зекIуэм 
къикIынур къэщIэгъуейщ, 
ауэ  уи Iэр зэтедзауэ ущыси 
зэрымыхъунум и щапхъэу 
къыщIэкIынщ абы игъэлъа-
гъуэр.

Анапэ (адыгэхэр БыгъуркъалэкIэ зэджэу щытам) 
пэгъу нэгъу Сыкъуэ псыхъуэм щыIэщ ШыкIур-
тIымщэхухэм (кипарисхэм) я гуэл. Ар сурэт тезыхыну 
зыфIэфIхэр щызэблэкI щIыпIэщ.

НЭГЪАБЭ уэгъуу зэрыщытам къыхэкIыу жыгхэм я лъаб-
жьэр къыщIэщати, цIыхухэм, хъийм икIауэ, абы тесу сурэт 
зытрагъэхащ.

ЩIыуэпсым и хъугъуэфIыгъуэу къалъытэ щIыпIэр къра-
гъэлын мурадкIэ, гуэлыр къахухьащ, абы теухуа хъыбарыр 
зытет стенд фIадзащ, езы шыкIуртIымщэху 32-м тхьэмахуэ 
къэс псы щIакIащ, мафIэ зэрагъэункIыфI техникэр къа-
гъэсэбэпурэ (гуэлыр щижэщIыкIам щыгъуэ).

ШыкIуртIымщэхухэр мы щIыпIэм къызэрыщыхутам те-
ухуауэ ягъэхъыбарым щыщу нэхъ уи фIэщ хъур лIэщIыгъуэ 
блэкIам и 30 гъэхэм Америкэм къызэрырашарщ, хамэщIым 
зэрезэгъынум кIэлъыплъыну. Шэдылъэ щIыпIэм щыкI 
жыгым псынщIэу и лъабжьэр щидзащ мы щIыпIэм. Къап-
щтэмэ, мыбы и лъабжьэр ехыркъым, атIэ щIы, псы 
щхьэфэм телъу зишэщIу аращ.

ГъэщIэгъуэнщ нэгъабэрей уэгъум и фIыгъэкIэ жыг лъаб-
жьэхэм нэхъ зэрызаубгъуар, абыхэм щIэ къазэрыкъуэжар. 
1936 гъэ лъандэрэ апхуэдэ Iэмал ямыIауэ, бжьыхьэ кIуам 
къыкъуачри ягъэIэпхъуащ жыг хъункIэ зыщыгугъ лъабжьэу 
150-рэ. Ахэр щыхасащ Анапэ и питомникым, зыкъаужьмэ, 
гуэл къыздыхахам щыхасэжыну.

Коронавирус уз зэрыцIалэр лабора-
торэм щащIауэ жызыIэ щыIэщ, щIым 
хуэмыгъэшхэжыну, лейуэ къалъыта 
цIыхухэр зэрыIуахын Iэмалу. Абы и 
пэжыпIэр зэкIэ къыджаIэну къыщIэ-
кIын къым. Ауэ бактериологие Iэщэм 
елэжьа къэралхэм удз гъэгъауэ къыщIэ-
кIынкъым я лабораторэхэм щагъэкIар.

МЫР блэкIа зэманым иту щIыжысIэр 
апхуэдэ Iэщэм елэжьыну хуимыту 1925 
гъэм Женевэ, 1972 гъэм ООН-м унафэ 
къы зэрыщащтарщ. Къэралхэм ягъэза-
щIэрэ мы унафэр, хьэмэрэ сэ сыжыIэ-
даIуэу сыщысурэ нэгъуэщIхэм щэху 
цIыкIуу я лабораторэхэр ягъэлажьэмэ-щэ, 
жаIэу я Iуэхум пащэрэ? ТIум щыгъуэми 
цIыхуцIэ зиIэм дежкIэ мыр щIагъуэкъым, 
ар къэзыгъэсэбэпыну хуей къызэры-
къуэкIынум шэч хэлъкъыми.

«ЦIыхур куэдыIуэ хъуащ, щIым хуэ-
гъэшхэжынукъым» жыхуаIэмкIэ згъэ-
зэжынщи, цIыху леи щыIэкъым, щIым и 
щытыкIэми зихъуэжакъым, и къалэным 
пэмылъэщыжу жытIэну. Дунейм цIыхуу 
тетым я зы процентым къулеигъэм и про-
цент 50-р щаIыгъкIэ, гурыIуэгъуэщ адрей 
псоми къалъысыжыр дапхуэдизми. Къи-
щынэмыщIауэ, ахъшэм ахъшэ кърагъэщI, 
армыхъумэ Iэмал имыIэу щыткъым щIым 
елэжьыну, заводхэмрэ фабрикэхэмрэ 
яухуэну. Аращи, къулейр нэхъри къулей 
мэхъу, къулейсызыр езыр-езыру къызэри-
мынэкIыфын тхьэмыщкIагъэм хохуэ.

Китайм нэгъуэщI гъуэгу къыхуигъуэтащ 
мы Iуэхум. Зэ и гугъу фхуэсщIагъэххэщ 
езым и къулейсызхэр къызэриIэтыжыфа 
щIыкIэм. Иджы абы жеIэ дуней псом къу-
лейсызыгъэр щыгъэкIуэдыным теухуауэ 
дэIэпыкъуэгъу хъуну хьэзыру.

Мы гъэм илъэси 100 ирикъуащ Китайм 
и Компартыр къызэрызэрагъэпэщрэ, 
абы ехъулIэуи жаIащ къулеигъэкIэ ику  ит 
псэукIэ зиIэ цIыхухэм я къэралу 
 зэ ры щытыр. Илъэс 40-м щIигъукIэ (1979 
гъэм щегъэжьауэ) китайхэр яужь итащ 
цIыху мелуан 770-р къулейсызыгъэм 
къызэрыхашыным икIи ар яхузэфIэ- 
кIащ.

Иджы ар яужь ихьащ езым хузэфIэкIар 
нэгъуэщIхэми щапхъэ яхуищIыну. Уеблэмэ 
«Тхылъ хужь» къыдагъэкIащ, тхьэмыщ-

кIагъэр къызэрызэранэкIа щIыкIэм теу-
хуауэ. Ар нэгъуэщI къэралхэми къа-
гъэсэбэпыфынущ, езыхэм я Iуэху зытетым 
елъытауэ зэхъуэкIыныгъэ гуэрхэр 
 халъхьэурэ. Псалъэм къыдэкIуэу жысIэн-
щи, ООН-м программэ иIэщ 2030 гъэм 
ехъу лIэу дуней псом къулейсызыгъэр 
къыщы зэнэкIыным теухуауэ. Ауэ ар абы 
къы зэ ремыхъулIэнур нэрылъагъущ, 
цIыхухэм я щыIэкIэ-псэукIэр езыгъэкIэкIуа 
пандемиеми и Iыхьэ хилъхьащ къулейсыз-
хэр нэхъы бэ хъуным.

Сыт Китайм щIапхъэу къилъытэр? Япэ-
рауэ, къэралым щрагъэфIэкIуащ дэхуэха-
хэм зэрадэIэпыкъу щIыкIэр. ЕтIуанэрауэ, 
нэхъ щIэупщIэ зиIэ IэщIагъэхэм цIыхухэр 
хурагъэджэжащ. Ещанэрауэ, къэралыр 
ядэIэпыкъуурэ лэжьапIэщIэхэр къызэIуа-
хащ. ЕплIанэрауэ, правительствэ нэ хъыщ-
хьэм хэкIыпIэхэр еубзыху, проектхэр егъэ-
хьэзыр, фондхэр къызэрегъэ пэщ. ЩIына-
лъэхэм щыIэ правительст вэхэм жэуап яхь 
проектхэр зэ ра гъэза щIэм, апхуэдэ лэжьы-
гъэм цIыхухэр зэрыхуагъэхьэзырым, ахъ-
шэр къызэрагъэсэбэпым теухуауэ.

«Бгырыпхрэ гъуэгуанэрэ» - аращ Ки-
тайм фIищар дуней псомкIэ мыхьэнэ зиIэ-
ну проектым. Илъэсибл хъуауэ ар а Iуэху-
хэм яужь итщ, зэрыжаIэмкIи, сату, эконо-
микэ, логистикэ зэпыщIэныгъэхэр тэмэму 
зэтеубла хъумэ, Евразием щыщу мы про-
ектым къыхыхьа къэралхэм я цIыхухэу ме-
луани 7-м щIигъу къулейсызыгъэм къыпху-
IэщIэхынущ. Апхуэдэ хьисэпыр зыщIар 
Дунейпсо банкырщ.

Мы зэманым Китайм и программэр ща-
гъэзащIэ Лаос, Камбоджэ, Азием и Ипщэ-
КъуэкIыпIэ къэралхэм щыщ зыбжанэм. 
IэщIагъэ щызрагъэгъуэт еджапIэхэр къы-
щызэIуах Африкэм и къэралхэм, Америкэ 
Ипщэм къыщызэIуех щIым зэрелэжь Iэ-
малыщIэхэр щадж центрхэр.

КНР-м и Iэтащхьэ Си Цзиньпин и пса-
лъэкIэ жыпIэмэ, «къэралхэри лъэпкъхэри 
зэпыщIащ, дэ зы кхъуафэжьейм дисщи, 
гуфIэгъуэри гузэвэгъуэри зэдэдгуэшын, 
ди планетэр нэхъыфI, нэхъ дахэ зэрыт-
щIыным яужь дитын, цIыхухэм я хъуэпса-
пIэр нахуапIэ яхуэтщIын хуейщ».

Аращи, цIыху лей щыIэкъым. Узэдэла-
жьэмэ, уи фIэщу хэкIыпIэ улъыхъуэмэ, нэ-
хъыбэжи хуэгъэшхэнущ ди щIым.

Узыншагъэ

Китай

ДЫЗЫПЭМЫПЛЪА икIи 
хэ щIыныгъэшхуэ къыдэ зы-
та узыр мащIэу текIуэтауэ 
къащыхъури, спорт зэ хьэ-
зэхуэ инхэр зэхаублэжащ. 
Апхуэдэщ мэкъуауэгъуэм и 
11-м къэрал 11-м щрагъэ-
жьа Европэм футболымкIэ 
и чемпионатым и кIэух зэIу-
щIэхэр. Нэхъапэм зэи къэ-
мыхъуауэ, мы зэхьэзэхуэ 
иныр щIыпIэ куэдым хуа-
гъэфэщащ, футболым и 
мыхьэнэр нэхъри къаIэтын 
мурад яIэу. Амстердам, 
 Баку, Бухарест, Будапешт, 
Копенгаген, Глазго, Лон-
дон, Мюнхен, Рим, Санкт-
Петербург, Севилье къа-
лэхэм щы зэпоуэ Европэм и 
къэ рал 24-м я командэ къы-
хэха нэхъ лъэщ дыдэхэр. 
Гупхэм щыIэну зэIущIэхэр 
ще кIуэ кIынухэм яхэтын 
 хуеящ Ирландием и къала-
щхьэ Дублини. АрщхьэкIэ 
уз зэрыцIалэм къигъэ шы-
нэ ри, къахэкIыжащ. Абы 
къылъыс Iыхьэри Урысей 
Фе дерацэм къратащ. Зэ-
хьэ зэхуэ иныр щрагъэ кIуэ-
кIыну дзыхь зы хуащIа 
«Санкт-Петербург аре-
на»-м щекIуэкIынущ гупхэм 
щыIэну зэIущIихрэ фина-
лым и Iыхьэ плIанэм и зы 
джэгугъуэрэ. 

Франджы Делонэ Анрищ 
топджэгумкIэ Европэм и 
чемпионатыр къэзыгупсы-
сар. Ар и унафэщIу щытащ 
Франджым ФутболымкIэ и 
федарацэмрэ УЕФА-мрэ. 
1955 гъэм езыр дунейм ехы-
жа иужькIэ Iуэхум пищащ и 
къуэ Пьер. Абы дэIэпы-
къуэгъу хуащIащ венгр Ше-
беш, австриец Фрей, 
алыдж Конс тантрас, испан 
Пуйоль.  А гупым 1957 гъэм 
УЕФА-м (Европэм и футбол 
зэгухьэныгъэм) и зэхуэсым 
и пащхьэ ирилъхьащ зэ хьэ-
зэхуэр зэрекIуэкIыну хаб-
зэр. 

1960 гъэм зэхаубла Евро-
пэм и чемпионатым (абы 
щыгъуэм зэреджэр Евро-
пей лъэпкъхэм я кубокт) и 
япэ зэIущIэр щекIуэкIар 
Мэзкуущ. ЦIыху мини 100-м 
щIигъу кърихьэлIэу Совет 
Союзым и командэ къыхэ-
хам «Лужники» стадионым 
къыщригъэблэгъат а лъэ-
хъэнэм дунейм щынэхъыфI 
дыдэхэм хабжэ Венгрием и 
футболистхэр. А зэхьэ зэ-
хуэм япэ дыдэу къыщыхэ-
жаныкIари ди хэкуэгъу 
Ильин Анатолийщ. Венгр-
хэр 3:1-уэ хигъащIэри, 
 СССР-м и командэ къыхэ-
хар финалым и Iыхьэ плIа-
нэм нэсащ. Абы хьэрхуэ-
рэгъу къыщыхуэхъуащ Ис-
панием и футболистхэр. 
Арщ хьэкIэ Совет Союзым 
дип ломат зэхущытыкIэ ху-
зимыIэ а къэралым и Iэта-
щхьэ Франко испанхэр ды-
дейхэм къадигъэджэгун 
идакъым. Арати, бэнэны-
гъэншэу ди топджэгухэр 
медалхэм щызэныкъуэкъу-
ну кIэух зэпеуэм хэхуащ. 
Париж щекIуэкIыну зэхьэзэ-
хуэм совет футболистхэм 
къащыпэплъэрт Югослави-
ем, Франджым, Чехослова-
кием я командэ къыхэха-
хэр. 

Финал ныкъуэм чехосло-
вакхэм щефIэкIри, ди щIа-
лэхэм Iэмал ягъуэтащ ды-

Дызэригугъамрэ 
къызэрыщIэкIамрэ

 «В» гупым зэхьэзэхуэр
зэрыщекIуэкIам кърикIуар

Командэхэр

Бельгие
Дание
Финляндие
Урысей Федерацэ 

Дж.

3
3
3
3

Къ.

3
1
1
1

З.

0
0
0
0

Т.

7-1
5-4
1-3
2-7

О.

9
3
3
3

ФI.

0
2
2
2

1.
2.
3.
4.

Футбол

щэм щIэбэныну. Абыхэм 
хьэрхуэрэгъу къахуэхъуащ 
хэгъэрейхэр хэзыгъэщIа 
югос лавхэр. 

Лъэныкъуэхэр хуабжьу 
ерыщу зэпэщIэтащ. Спорт 
зэныкъуэкъуныгъэм къы-
хы хьат политикэ Iуэхури – 
Сталиныр дунейм ехыжа 
иужькIэ ирапэса фIейхэр 
ямыдэу Югославием и уна-
фэщIхэм Совет Союзыр 
бий ящIат. 

Джэгум и япэ Iыхьэр юго-
славхэм яхьащ 1:0-у. Арщ-
хьэкIэ, загъэпсэхуауэ къы-
зэрихьэжу, Метревели Сла-
вэ бжыгъэр зэхуэдэ ищIы-
жащ икIи джэгум хухаха 
зэманыр зэрытемыгъэ-
кIуауэ иухащ. 

КъыщIагъуа сыхьэт ны-
къуэр  и кIэм нэблэгъэпауэ 
Понедельник Виктор щхьэ-
кIэ дигъэкIа топым СССР-м 
къригъэхьащ Европэм и 
чемпионатым и япэ дыщэ 
медалхэр. ИлъэсиплI ипэ-
кIи Совет Союзымрэ Югос-
лавиемрэ щызэпэщIэтат 
Мельбурн щыIа Гъэмахуэ 
Олимпиадэм и финалым. 
1:0-у текIуэри, абы щыгъуэ-
ми зи насып къикIар дыдей-
хэрат. 

Гу лъытапхъэщ, 1960 гъэм 
щыIа Европэм и чемпиона-
тым и япэ зэхьэзэхуэм и ме-
далхэр къэзыхьа СССР-р, 
Югославиер, Чехослова-
киер нобэ дунейм тетыж-
къым. Ахэр зэхэщэщэжащ 
илъэс 30 дэкIри.

Европэм и чемпионатхэ-
ращ Совет Союзым футбо-
лымкIэ и командэ къыхэхам 
и ехъулIэныгъэ нэхъ ин 
дыдэхэр щызыIэригъэхьар. 
Зи гугъу тщIа зэхьэзэхуэм 
къищынэмыщIауэ, иджыри 
щэнейрэ ар финалым щы-
джэгуащ. АрщхьэкIэ 1964, 
1972, 1988 гъэхэм зэры-
зэкIэ лъыкIуэу Испанием, 
Германием, Голландием 
къы пикIуэтащ икIи дыжьын 
медалхэр къылъысащ. 

Нэхъ къызэрыгуэкIщ Уры-
сей Федерацэм и Iуэхухэр. 
Зэ закъуэщ ди къэралым и 
командэ къыхэхам медаль 
гуэр къыщихьыфар. 2008 

гъэм абы Европэм и чемпи-
онатым ещанэ увыпIэр щи-
убыдащ. Алъандэрэ дэкIа 
илъэс пщыкIущым гур къы-
щIэзыубыдэн гуэр щыIа-
къым. Арати, щIэзыдза зэ-
пеуэм куэдкIэ дыщыгу-
гъырт. 

Урысей Федерацэм фут-
болымкIэ и командэ къыхэ-
хам фIы гуэри къыпигъап-
лъэртэкъым илъэскIэ гува-
уэ зэхаубла Евро-2020-м и 
япэ зэIущIэм. Абы хьэр-
хуэрэгъу къыщыхуэхъуат 
дунейпсо рейтингым бжьы-
пэр щызыIыгъ (Бразилие-
ри, Германиери, Аргенти-
нэри, Испаниери, адрей-
хэри къызэринэкIауэ!) 
 Бельгием и топджэгу лъэ-
рызехьэхэр. 

ЗэIущIэм зэрыщIидзэу 
наIуэ хъуащ я хьэрхуэрэгъ-
ухэр ди щIалэхэм куэдкIэ 
къазэрефIэкIыр. Санкт-Пе-
тербург щыджэгу пэтми, 
абыхэм Урысейм и командэ 
къыхэхам щхьэкъэIэтыпIэ 
ирагъэлъэгъуакъым икIи 
3:0-у хагъэщIащ. 

АрщхьэкIэ, хьэлэмэтра-
щи, апхуэдэу бжыгъэш хуэ-
кIэ къатекIуа пэтми, Черче-
сов Станислав и гъэсэнхэм 
иджыри Iэмал хъарзынэ 
яIэт зыхэт гупым ехъулIэны-
гъэкIэ къыхэкIыну. Абы па-
пщIэ дяпэкIэ зыпэщIэтыну 
Финляндиемрэ Даниемрэ 
я командэ къыхэхахэм хуэ-
фэщэну дэджэгун хуейт. 
Iуэхур нэхъ тыншыж ищIырт 
ещанэ увыпIэр къэзыхь 
гуэрхэри адэкIэ зэрыкIуэтэ-
нум. АрщхьэкIэ Бельгием 
зэрыдэджэгуам къигъэ-
лъэ гъуащ Урысейр зэхьэ зэ-
хуэм зэрыхуэмыхьэзыр ды-
дэр икIи хуабжьу гугъу зри-
гъэхьын зэрыхуейр зы те-
кIуэныгъэ нэхъ мыхъуми 
къихьын папщIэ.

А Iуэху еплъыкIэр щIи-
гъэбыдащ мэкъуауэгъуэм и 
16-м зэхэта къыкIэлъыкIуэ 
джэгугъуэм. ИгъащIэм 
япэу мыпхуэдэ зэхьэзэхуэ 
инхэм хэхуа Финляндием и 
командэ къыхэхар ира-
гъэкIуэтын хуейт ди щIа-
лэхэм. Ар ерагъкIэщ зэра-
хузэфIэкIар. ЗэIущIэм и япэ 
Iыхьэм Миранчук Алексей 
дигъэкIа топ закъуэм жэуап 
кърагъэтакъым икIи 1:0-у 
текIуэныгъэр зыIэрагъэ-
хьащ.

АдэкIэ къэнэжыр Данием 
и командэ къыхэхарат. 
Мыд рей тIур Санкт-Петер-
бург щекIуэкIамэ, абы Ко-
пенгаген щыIущIэнут. Фин-
ляндиеми Бельгиеми къы-
хагъэщIа хэгъэрейхэм 
 нэгъуэщI зы хэкIыпIи яIэ ж-
тэ къым, очкоищыр тфIа-
хьын фIэкIа. Дыдейхэм 
зэрытемыгъакIуэми ядэ-
нут, адэкIэ кIуэтэн папщIэ. 

Блыщхьэ кIуам и пщы-
хьэщхьэм къэхъуам тепсэ-
лъыхьыжыгъуейщ. Джэ-
гупIэ губгъуэм итар зы ко-
мандэщ - Данием ейращ. 
Сыт хуейми, дапхуэдэу нэхъ 
къищтэми абы ищIащ. Ара-
ти, бжыгъэшхуэкIэ, 4:1-уэ, 
Урысейм и командэ къыхэ-
хар хигъащIэри адэкIэ кIуэ-
тащ, зэ фIэкIа темыкIуами. 
Дыдейхэм иужь дыдэ 
увыпIэращ къалъысар. 

Апхуэдэу иухащ Урысей 
Федерацэм и командэ 
къыхэхам и дежкIэ Ев-
ро-2020 зэхьэзэхуэр. Абы 
ди къэралым топджэгум 
щыдихьэххэм хуабжьу я гур 
хигъэщIащ. 

ХЬЭТАУ Ислъам. 

 хъунур иджыри яхуегъэбелджылыпа-
къым. Къапщэтэ, уз гъэтIылъаи зимыIэ, я 
ныбжькIи илъэс 35 - 40-хэм фIэмыкIахэм 
къа хокI хьэлъэ дыдэу сымаджэ.

Вирусым и штаммыр псынщIэу ихъуэжу 
зэрыщIидзам и гугъу здищIым, Авдеевым 
жеIэ вирусхэм ар зэрахабзэр икIи цIыхухэр 
нэхъыбэу зэрыцIалэу, нэхъ хьэлъэуи сы-
маджэу зыкъызэридзэкIынкIэ зэрыхъу-
нур. Псалъэм папщIэ, британие вирусыр 
щыIащ, къэралхэм я бжэр зэхуащIауэ Ин-
джылызым щыщ ямыгъакIуэу. Иджы ин-
дие штаммыр къежьащ. ЦIыхухэр зэры-
цIэлэнымкIэ абы и къарур куэдкIэ нэхъ 
инщ, къызытекIа штаммым нэхърэ. 

Вирус зызыхъуэжам иджырей вакцинэ-
хэр пэлъэщыну? Абы теухуа къэхутэныгъэ 
иджыри ирагъэкIуэкIын хуейщ. Абы и щап-
хъэу дохутырым къыхегъэщ Астра Зенекэ 
вакцинэр Африкэ Ипщэм зэримыдэжыр, 
абы щызекIуэ штаммым мыр пэлъэщыр-
къыми.

Урысей вакцинэхэм ятеухуауэ вирусолог-
хэми иммунологхэми жаIэ дэ диIэ хущхъуэ-
хэм я пкъыгъуэхэр псынщIэу зэра хъуэ кIы-
фыну, вирусым зэрызихъуэжым елъытауэ. 

ЦIыхухэр узым и закъуэкъым зыгъэгуза-
вэр, ахэр апхуэдабзэуи щошынэ вакци-
нэхэм. Авдеевым жеIэ сымаджэм и тхьэм-
былым и сурэт зылъэгъуар лейуэ мычэн-
джэщэжыну. АтIэ, «матовое стек ло» щIы-
жаIэращи, тхьэмбылыр хужь мэхъу,  цIыхур 
зэрыпсэур, зэрыбэуэфыр бгъэщIагъуэу.

Дохутырым къыхегъэщ и щхьэкIэ е и 
благъэ-IыхьлыкIэ мы узыр зыгъэунэхуа-
хэм вакцинэм теухуауэ чэнджащэ зэра-
хэмытыр.

Европэм футболымкIэ и зи чэзу чемпионатыр куэд рэ 
дызыпагъэплъа къэ хъу къащIэ телъыджэщ. Ды зэ-
рыщыгъуазэщи, дуней псор иджыри къэс зыгъэгулэз 
коронавариус уз зэрыцIалэм и зэранкIэ нэгъабэ 
ягъэIэпхъуащ Iуэху щхьэпэ зыбжанэ. Абыхэм ящыщщ 
спорт зэхьэзэхуэ инхэу зэхэтын хуея Европэм футбо-
лымкIэ и чемпионатым и кIэух зэIущIэ хэмрэ Токио 
щыIэну зыт раухуа Гъэмахуэ Олимп джэгухэмрэ. 


